
پێشەكى

مــن بــه‌ر لــه‌وه‌ى شــاعیر بــم نامه‌نــووس بــووم، ‌زۆرجــار كوڕگه‌لــى 
نامه‌یــه‌ك،  نووســینى  بــۆ  كچــان  جاریــش  هه‌ندێــك  و  گــه‌ڕه‌ك 
ــش پارچــه‌  ــۆ هه‌ڵده‌ڕشــتم و منی ــان ب ــى دڵی ــه‌ نهێن ــڕ ل ــه‌ى پ خه‌زێن
شــكاوه‌كانى دڵیانــم كۆده‌كــرده‌وه‌ و بــه‌ چه‌نــد دێڕێــك مه‌عده‌نێكــى 
تــرم لــێ‌ دروســت ده‌كــرد، كــه‌ پێیــان ده‌وت )نامــه‌ى دڵــدارى(.
 نامه‌كانــى مــن لــه‌ زۆر شــوێندا ده‌شــاردرانه‌وه‌، لــه‌ نــاو گیرفــان و 
كیفــى پــاره‌ و ژێــر كڵاودا، لــه‌ نــاو ســتیان و لــه‌ به‌ینــى مه‌مكه‌كانــدا، 
ته‌نانــه‌ت هه‌ندێكیــان لــه‌ نــاو پرچیانــدا ده‌یانشــارده‌وه‌، بــه‌م جــۆره‌ 
نامــه‌ بــه‌ ســه‌دان تــرس و لــه‌رزه‌وه‌ ده‌گه‌یشــته‌ ده‌ســتى دڵــدار.
دواى ئــه‌و ســه‌رده‌مه‌ ده‌ســتم بــه ‌نووســینى شــیعر كــرد، له‌وكاتــه‌وه‌ 
ــم، چونكــه‌ مــن  ــم نامه‌نووســه‌كه‌ى جاران ــا ئێســتا هێشــتا واده‌زان ت
جگــه‌ لــه‌ شــوێنكه‌وتووى هێزێــك هیچــى تــر نییــم، هێزێــك كــه‌ جــار 
و بــار لــه‌ جیهانــى په‌نهانــه‌وه‌ ده‌رده‌كه‌وێــت و پێــم ده‌ڵێــت بنووســه‌، 
من له‌ ئاستى ئه‌ودا بێ حاڵ و زمانم، له‌ هه‌ر بارودۆخ و شوێن و 
زه‌مانێكــدا ته‌شــریف بێنێــت، دواى ده‌كــه‌وم و هه‌رچــى بفه‌رمووێــت 
مــن هیــچ كارێكــم نییــه‌ جگــه‌ لــه‌وه‌ى فه‌رمایشــته‌كانى بنووســمه‌وه‌.
مــن ئــه‌و شــیعرانه‌ لــه‌ ســه‌ر تاته‌به‌رده‌كانــى رۆحــم ده‌نووســمه‌وه‌، 
لــه‌م جیهانــه‌ جه‌نجــاڵ و پــڕ لــه‌ جه‌نــگ و خوێــن و رق و ئــازاره‌دا، 
ســاڵهه‌ایه‌ تێدەكۆشــم بــۆ ئــه‌وه‌ى رۆحێكــم هه‌بێــت بتوانــم لــه‌ ســه‌ر 
تاته‌ به‌رده‌كانى شیعر بنووسمه‌وه‌، وه‌ك شێركۆ بێكه‌سیش ده‌ڵێت: 
)مــن بــۆ ئــه‌وه‌ى گه‌ڵایــه‌ك بنووســمه‌وه‌، دره‌ختێــك ئه‌خوێنمــه‌وه‌(، 
لــه‌ بــه‌رى دارى ده‌یــان بیرمه‌نــدى جیهانییــم خــواردووه‌ بــۆ ئــه‌وه‌ى 
رۆحــم. ســفره‌ى  ســه‌ر  بخه‌مــه‌  بــۆ  گه‌ڵایانه‌تــان  ئــه‌م  بتوانــم 

له‌مــاوه‌ى ده‌ ســاڵى  لــه‌و شــیعرانه‌ى  ئــه‌م به‌رهه‌مانــه‌ به‌شــێكن 
ــم نه‌كــردووه‌،  ــه‌ هیــچ دێڕێكــى دا خیانه‌ت رابــردوودا نووســراون، ل
رێگــه‌م  تــره‌وه‌،  ئــه‌وى  به‌ســه‌ر  بــار  نه‌كردووه‌تــه‌  وشــه‌یه‌كم 
نــاو  بخزێنێتــه‌  خــۆى  بێهه‌ســت  خه‌واڵــووى  پیتێكــى  نــه‌داوه‌ 
پیــت و وشــه‌  دڵــى رســته‌یه‌كى عاشــقى چاوگه‌شــه‌وه‌، هه‌مــوو 
دراوســێیه‌تى  و  ئاشــنایه‌تى  خۆیــان  ویســتى  بــه‌  رســته‌كان  و 
خه‌یاڵیشــدا،  بنــى  بــێ  دنیــاى  له‌نــاو  هه‌ڵبــژاردووه‌،  یه‌كترییــان 
خانه‌خــوێ  كردوومه‌تــه‌  بێــت  میــوان  ویســتبێتى  هه‌رجوانییــه‌ك 
ــه‌ هــه‌ر ده‌ریایه‌كــدا ماســییه‌كى ئه‌وینــدارى لــێ  له‌نــاو شــیعرێكدا، ل
بووبێــت به‌ســه‌رم كردووه‌تــه‌وه‌ و لــه‌ بیابانێكــى كاكــى بــه‌ كاكیشــدا 
ئه‌گــه‌ر دره‌ختێكــى پیــرى چــاوه‌ڕوان هه‌بووبێــت ســه‌رێكم لــێ داوه‌.
هیندســتان  نووســراون،  هیندســتان  لــه‌  تێكســته‌كان  زۆربــه‌ى 
هــه‌ر لــه‌ دێــر زه‌مانــه‌وه‌ بــه‌ )ســه‌رزه‌مینى خــوداكان( ناســراوه‌، 
هه‌ردووشــاكارى )رامایانــا و مهه‌ابهه‌اراتــا( ســەدان ســاڵ بــه‌ر 
لــه‌ زایــن لــه‌ لایــه‌ن خوداوه‌نده‌كانیانــه‌وه‌ نووســراون، ئێســتا ته‌نیــا 
هیندســتان ســه‌رزه‌مینى خــوداكان نییــه‌، به‌ڵكــو ســه‌ر ئــه‌م هه‌ســاره‌ 
ــان خــوداى  ــه‌ ســه‌رزەمینێك بۆپه‌رستشــى ملیۆن ــه‌ بووه‌ت بچكۆله‌ی
)حه‌قیقــه‌ت  ده‌ڵێــت:  روومــى  مه‌ولانــاى  وه‌ك  جیــاواز،  و  جــودا 
ــان(.  ــه‌ لاى یه‌كێكم ــى كه‌وت ــه‌ر پارچه‌یه‌ك ــوو شــكا، ه ــه‌ك ب ئاوێنه‌ی
مــن لــه‌م شــیعرانه‌دا هه‌وڵــى زۆرم داوه‌ بــۆ ئــه‌وه‌ى په‌یامــى هێــزه‌ 
په‌نهانه‌كــه‌ بگه‌یه‌نــم بــه‌ ئێــوه‌ و پێتــان بڵێم كام پارچه‌یان له‌وى دیكه‌ 
باشتره‌، هیوادارم نامه‌به‌رێكى ده‌ستپاك و راستگۆ و ره‌وان بووبم.

ئومێد عه‌لى
پایزی ٢٠١٦/ ھەولێر

ده‌رگا
     داخراوه‌كان

 

ده‌رگاى یه‌كه‌م

ئەو شەوە 
شەوی یەڵدا بوو
که جێت هێشتم.

ئەو ساتانە هێند درێژ بوون
نە رۆژێک ونە دوو رۆژ و
نە ساڵێک و نە دوو ساڵ و
هەتا ئێستاش هەرتاریکە و
ئەو شەوەم هەر نەبڕایەوە

دەرگای دووەم

كاتێك دێمه‌ خه‌یاڵته‌وه‌
نه‌كه‌ى هه‌رگیز، توخوا نه‌كه‌ى 
ده‌رگاى بیرتم له‌ سه‌ر داخه‌ى

بڕیار بێ بێزارت ناكه‌م
له‌ ژوورى خه‌یاڵى تۆدا 
جگه‌ره‌ش داناگیرسێنم.

هاتووم به‌رچنه‌یه‌ك وشه‌م له‌ زاكیره‌مدا داناوه‌
ئه‌یبه‌خشم به‌و ئێواره‌یه‌ى خه‌یاڵى تۆ
كه‌ هێنده‌ تاریكى شه‌وى خواردۆته‌وه‌

سه‌ر خۆش بووه‌ و قه‌ت به‌ئاگا نایه‌ته‌وه‌،
ئه‌گه‌ر سه‌د جار 

رۆژ بێته‌وه‌
ئه‌و ژووره‌ تاریكه‌كه‌ى خۆى جێناهێڵێ و 

یاساى سروشتى تێك داوه‌.

دەرگای سێیەم

زه‌مه‌نێكه‌
دواچۆڕى 

پێكى ته‌مه‌نى خۆمم 
كردووه‌ به‌ گه‌رووى مه‌رگا

به‌ڵام نازانم بۆ نامرم.
به‌ مه‌به‌ستى ژیانه‌وه‌ش

بیرمه‌ رۆژێك
به‌ناو حه‌زێكتا تێپه‌ڕیم

بۆ سه‌ردان چوومه‌ ناو باخى خه‌یاڵته‌وه‌
به‌ڵام له‌ جێى نوێ بوونه‌وه‌

سه‌رى وشه‌م رووتایه‌وه‌
ریشى هۆنراوه‌م سپى بوو.

له‌و باخه‌دا
نه‌ پیرۆزى تاڵه‌ گیایه‌ك

نه‌ په‌لكه‌ گه‌ڵاى خه‌ونێكم
نه‌ بۆڵێك ترێ ى خۆشبه‌ختى

هیچم له‌وێدا نه‌بینى،
ئه‌و باخه‌ هێنده‌ زه‌رد بوو

هه‌ر له‌ شیعرێكى من ئه‌چوو
كه‌ باسى تۆى تیا نه‌كرابێ.

گه‌ر هه‌بوایه‌
هه‌گبه‌ى هیوام

چۆڕێك ئه‌وینى تۆى ده‌ویست
ده‌مبه‌خشى به‌ گه‌وره‌یى خوا و

بێ نازییه‌كانى دایكم و
ساته‌ پێكه‌نیناوییه‌كانى ژیان.

دەرگای چوارەم

دایكم
به‌ده‌م دادانه‌وه‌ى په‌رده‌كانى ژیانه‌وه‌

كاتێك له‌ مه‌حشه‌رى حوزنا
نامه‌ى ئه‌عمالیان ده‌دایه‌ ده‌ستى چه‌پى،

بانگى كردم:  
)هۆۆۆۆۆ و كوڕى خۆم

زۆر موحتاجى چۆڕێك عیشقم
گه‌ر پێت كرا

هه‌ر له‌گه‌ڵ فاتیحایه‌كدا بیپێچه‌وه‌ و 
به‌ ویردێكدا بۆم بنێره‌، 

باوكت سه‌د جار
له‌ به‌رسیله‌ى حه‌زه‌كانم

شه‌رابى بۆ پیاوه‌تى خۆى دروست ئه‌كرد
تا ژنێتى من مه‌ست بكات

كه‌چى كه‌س به‌مه‌ى نه‌زانى و
خواش به‌ هه‌ڵه‌ بۆى نه‌نووسى،

منیش 
چونكه‌ له‌ ژیانما

ئایه‌تێكى عاشقانه‌م نه‌ژنه‌وتووه،‌
كه‌س 

دوو حه‌رفى 
له‌ ئه‌لف و بێ ى ئه‌ویندارى فێر نه‌كردووم،

وه‌ڵامی هیچ پرسیارێكى خودام بۆ نادرێته‌وه‌(.
هه‌ناسه‌یه‌كى هه‌ڵكێشا و 

دایكم وتى:
لێره‌شدا چه‌نده‌ بێنازین

ئاى خودایه‌؟!

دەرگای پێنجەم

له‌ سه‌رووى حه‌وت ته‌به‌قه‌ى بێكه‌سیمه‌وه‌
خودا فه‌رمووى:

خه‌ریكى چ خۆشخه‌یاڵییه‌كى نه‌گبه‌ت؟
ئه‌و رێگایه‌ى تۆ ئه‌گه‌یه‌نێته‌ لاى من

تا له‌وێوه‌ چڵێك ئه‌وین
گه‌ڵایه‌كى وشك و برینگى سوێ ى دڵت

بنێریته‌ باخى عه‌ده‌م
سه‌دان شیعرى بێ ئیمان و 
هه‌زاران وشه‌ى بێهه‌ست و 
ده‌یان رسته‌ له‌ خۆ ئه‌گرێت
كه‌ بۆنى فیراقیان لێ دێت.

به‌ شووشه‌ى نیوه‌ به‌تاڵى ته‌مه‌نته‌وه‌
بۆ كوێ ده‌چیت؟!

ئه‌م دوا چۆڕه‌، جه‌سته‌ى ئه‌م هه‌موو ئازاره‌ ناشواته‌وه‌.

دەرگای شەشەم

كه‌مێك له‌ودیو په‌نجه‌ره‌ شكاوه‌كانى مردنه‌وه‌
تارماییه‌ك سه‌رنجى له‌سه‌ر روخسارم گیر كردبوو،

ئه‌مجاره‌یان نه‌ دایكمه‌ و نه‌ خودایه‌
نا، ئه‌مجاره‌یان ژیانه‌

وام زانى ده‌روه‌زه‌ ئه‌كا،
وتم وه‌ره‌

یه‌ك دوو قاپ ته‌نیاییم لایه‌ و 
به‌رچنه‌یه‌ك له‌ بێ كه‌سى و 

جامى دڵم لێوانلێوه‌ له‌ ئازار و 
كاسه‌ى  سه‌رم وا ژانى لێوه‌ ئه‌ڕژێ

من شاعیرێكى پیسكه‌ نیم
چه‌ندت ئه‌وێ پێت ئه‌به‌خشم.

پیره‌ ژیان 
ده‌ستێكى به‌ ریشیا هێناو

یه‌ك 
دوو

وشه‌ى كرد به‌ هه‌ستما
وتى: من به‌ بێ خه‌م و ژان 

ورشه‌یه‌كم
هیچ مانایه‌ك نابه‌خشمه‌ تاریكى شه‌و

شه‌ونمێكم
ته‌عبیر له‌ گریانى هیچ خونچه‌یه‌ك ناكه‌م

وا من ده‌ڕۆم
پاش چه‌ند ساتێك

به‌ شیعرێكدا 
مێوژێكى وشك هه‌ڵاتووى ئه‌ویندارم بۆ بنێره‌

باوكى دارمێوى كه‌نین و 
دایكى نه‌سه‌بى خه‌نده‌ بێ.

دەرگای حەوتەم

پێكه‌نین: خۆراكى خۆشخه‌یاڵانه‌
به‌خته‌وه‌رى: چ درۆیه‌كى گه‌وره‌یه‌

هه‌ر له‌ به‌ر خۆمه‌وه‌ ده‌موت
ئه‌م ژیانه‌ غافڵگیر بووه‌ و تێناگات.

به‌ڵام ئه‌و وازى نهه‌ێناو
دواجار شتێكى لێ فێر بووم،

وتى: هه‌رگیز لێمه‌گه‌ڕێ
ئه‌م فرمێسكه‌ بێ باوكانه‌ت

هێنده‌ له‌ ماڵ بچنه‌ ده‌رێ و 
له‌ناو كۆڵانى روومه‌تتا

خوو به‌ چاوشاركێوه‌ بگرن،
با فێرى جگه‌ره‌ نه‌بن

له‌ خۆڕایى
به‌رد نه‌گرنه‌ په‌نجه‌ره‌ى هه‌ستى هیچ كه‌سێك.

دەرگای ھەشتەم

ئاى له‌ باخى خه‌یاڵى تۆ،
ئه‌و باخه‌ هێنده‌ زه‌رد بوو

هه‌ر له‌ شیعرێكى من ئه‌چوو، كه‌ باسى  تۆى تیا نه‌كرابێ.
هه‌گبه‌ى حه‌زم 

چڵێكى وشك و برینگى له‌ دره‌ختى عه‌شقت ده‌ویست
هێنده‌ گه‌ڕام

پشتى هیوام چه‌مایه‌وه‌ 
لاقى چاوه‌ڕوانیم شل بوو
ده‌ستى نزام هاته‌ خوارێ
له‌و باخه‌دا هیچم نه‌دى.

هه‌موو شه‌یداییه‌ك پیرۆزى خۆى هه‌یه‌.
من ئاواتمه‌ ته‌نها یه‌ك جار 

له‌پى ده‌ستم به‌ ئاوى ده‌ریاى ئه‌وینت ته‌ڕ بكه‌یت و
هه‌ر 

هێنده‌ 
و 

به‌س.

ئاماده‌م
هه‌موو ته‌مه‌نم بگۆڕمه‌وه‌ به‌ خه‌ونێك

به‌و مه‌رجه‌ى تۆ له‌وێ ده‌ركه‌وى،
ده‌رناكه‌وى.

پێم بڵێ بمره‌ با بێمه‌ سه‌ر گۆڕه‌كه‌ت 
ده‌مرم،

نایڵێ ى.
ده‌ڵێم هانێ ئه‌وه‌ دڵمت بۆ ده‌كه‌مه‌ پشكۆ

جگه‌ره‌یه‌كى پێ داگیرسێنه‌،
دایناگیرسێنى.

خوازیارم 
شوێنێكى ته‌نگ و تاریكم له‌ دڵتا بۆ بكه‌یته‌ زیندان،

نایكه‌یت.
ده‌لێم ده‌ركه‌وه،‌

ده‌رناكه‌وى.
ده‌ڵێم 

ئیتر مه‌یه‌ بۆ ماڵى خه‌یاڵم،
دێیت.

ده‌ڵێم بمكوژه‌،
نامكوژى.

ده‌لێم زیندووم بكه‌ره‌وه‌،
زیندووم ناكه‌یته‌وه‌.

دەرگای نۆیەم

خۆ ئه‌شزانم 
ئه‌م ئه‌وینه‌ 

نابێته‌ خۆراكى هیچ مرازێكى خۆشبه‌ختیم،
هیچ په‌یوه‌ندیه‌كى به‌ قه‌ده‌ره‌كانى شه‌فاعه‌ته‌وه‌ نیه‌،

لە بنەچەدا 
ئه‌چێته‌وه‌ سه‌ر دره‌ختێك

كه‌ له‌ نه‌سه‌بى هیواكانى ئه‌و و 
گه‌مژه‌ییه‌كانى منه‌وه‌ دروست بووه‌.

ئه‌وین هاوخه‌مى ژانێكه‌ 
له‌ ناخمدا ئه‌شنێته‌وه‌

ئه‌وین هاوپێچى ئاهێكه‌ 
به‌گه‌روومدا هه‌ڵسواوه‌ و
له‌ رووما ئه‌بریسكێته‌وه‌. 

                                                     زستانی 2007/ ھەولێر-كوردستان

ورتەورتێكی
        درەنگ وەخت

پیاوێك ده‌یوت:
هیچ به‌ڵایه‌ك وه‌كو ئه‌وین

تواناى قڕكردنى نیه‌،
هیچ سوپایه‌كیش وه‌كو ئه‌و 

دڵ ناكات به‌ ژێرخاكه‌وه‌.
پیاوێك بوو له‌ ره‌نگى هه‌تاو له‌ ساتى ئاوابوونیدا،

خه‌ونه‌كانى 
له‌ جامه‌دانه‌ى سه‌ر سه‌رى باپیرى ره‌حمه‌تیم ئه‌چوون

چه‌ند ساڵ له‌ سه‌رى پێچابوو
نه‌یهێشت ئاوى لێ بكه‌وێ

كه‌چى رۆژێك ویستى بیشوا
له‌ كۆنیدا پارچه‌یه‌كى نه‌مایه‌وه‌ و هه‌مووى دڕا.

ده‌یوت: له‌ تافى لاویدا
عاشقى كچه‌ قه‌ره‌جێكى دراوسێ ى ماڵ داپیرم بووم

چه‌ند ساڵ گوزه‌شت نه‌متوانى هیچى پێ بڵێم،
رۆژێك گۆزه‌ى شه‌رمم شكاند

حه‌یام خسته‌ گیرفانمه‌وه‌
وتم كچێ خۆشم ئه‌وێ ى
له‌ شه‌رماندا بوورایه‌وه‌ و

ئیتر ئه‌و كچه‌م نه‌بینى،
ره‌نگى پیریم هه‌ر له‌وه‌وه‌ وه‌رگرتووه‌،

له‌ چاوى ئه‌ودا نووسرابوو
جلى ره‌ش بۆ نه‌خۆشى سووتانه‌وه‌ى عه‌شق باشه‌

هاتم پۆشیم.
ده‌یوت فرمێسكى غه‌مباران

یه‌كاو یه‌كه‌ بۆ حاصڵ بوونى مرازان
رشتم

نۆشیم.

رۆژێك له‌ گونده‌كه‌ماندا به‌فر ئه‌بارى
تۆپه‌ڵێك به‌فرى تێ گرتم 

له‌ خۆشیانا 
رشیم وه‌ك و به‌فرى لێهات.
ئاگرى شه‌ڕ، بڵێسه‌ى مه‌رگ 

له‌ نیگاكانى ئه‌بارى
من رازى بووم چاومى بۆ بكه‌مه‌ كوانوو

به‌ كه‌یفى خۆى تا كوێر ئه‌بم
چز و سكڵ و گڕى تێكات.

ئه‌وه‌نده‌ بۆى نوشتامه‌وه‌
هێنده‌ سوژده‌م بۆ قه‌دى برد

هه‌تا پشتم چه‌مایه‌وه‌.
ئه‌و بوو به‌ شاهى ته‌ختى دڵ

جڵه‌وى عه‌قڵى لێ سه‌ندم
من هیچم بۆ نه‌مایه‌وه‌.

                                             بەھاری 2005/ ھەولێر-كوردستان

پێكی تەنیایی

گه‌ر تۆ نه‌یه‌یت 
ته‌قه‌لاى هیچ هێزێك پێكى تەنیاییم ناشكێنێ.

هه‌زاران جار
ئه‌ستێره‌كان به‌ شه‌وگاردا

ده‌سته‌ ده‌سته‌ جیلوه‌ و جوانییان بۆ ناردووم
نه‌یانتوانى چۆك به‌ ته‌نیاییم دابده‌ن.

هه‌موو رۆژێك
رووباره‌كان به‌ شه‌پۆلدا

هاژه‌یان رووت ئه‌كرده‌وه‌ و 
ئه‌یاننارده‌ ژوورى ته‌نیایى منه‌وه‌

به‌و ئومێده‌ى پێكى ته‌نیاییم بشكێنن،

كه‌چى هه‌روا بێباكانه‌
له‌ خۆمدا ئه‌بووم به‌ ووشه‌ و 

له‌ تۆدا ئه‌بووم به‌ شیعر.
من ئه‌زانم 

ده‌نگى شكانى ئه‌م پێكه‌
له‌گه‌ڵ ده‌نگى پێیه‌كانتا ده‌ست پێده‌كا.

بێ هوده‌یه‌
گوێ گرتن له‌و سه‌مفۆنیایه‌ى 

ته‌عبیر له‌ ده‌نگى تۆ نه‌كا.
بێ بایه‌خه‌

تێڕامان له‌و تریفه‌یه‌ى
رووخسارى تۆم پیشان نه‌دا.

                                                 پایزی 2006/ ھەولێر-كوردستان

تكای باخەوانێكی ميهرەبان

به‌ داپیره‌ بڵێن
با ئه‌وه‌نده‌ حیكایه‌تى مه‌رگ

 بۆ كچه‌ چاوكاڵه‌كانى گه‌ڕه‌ك نه‌گێڕێته‌وه‌.

خه‌ڵاتى رێزلێنان 
ببه‌خشن به‌و دارسنه‌وبه‌رانه‌ى 

كه‌ ناهێڵن خه‌زان بچێته‌ رۆحیانه‌وه‌.

به‌ هه‌رمێ بڵێن با له‌به‌ر خاترى ئێمه‌
لەوەزیاتر خۆى زه‌رد نه‌كاته‌وه،‌

له‌كاتى پێگه‌یشتنیدا
ئه‌گه‌ر وه‌ك و سێوه‌ لاسووره‌ ئاڵ بوایه‌

ئیشتیهامان زیاتر ئه‌بوو بۆ خواردنى.

هه‌نار تێبگه‌یه‌نن 
ئه‌وه‌نده‌ سنگ و به‌رۆكى خۆیمان بۆ نه‌كاته‌وه،‌

خۆشى بكوژێت 
له‌ ره‌شه‌ره‌یحانه‌ جوانتر نابێت.

ئامۆژگارییه‌كى نێرگز بكه‌ن
با ئه‌وه‌نده‌ به‌ دڵسافى بۆنى خۆیمان بۆ په‌خش نه‌كات،

باجى ئه‌و هه‌موو راستگۆییه‌ى ئه‌ومان بۆ نادرێت.

چیتر پێشوازى له‌و )با( یه‌ مه‌كه‌ن
كه‌ له‌ بیابانه‌وه‌ هه‌ڵده‌كات،

ھێندە‌ به‌ باڵاى ئاسماندا هه‌ڵمه‌ڵێن
له‌ كاتێكدا ئێمه‌ له‌ ئه‌ستێره‌ جوانترین.

ئینجانه‌یه‌ك هاژه‌ به‌ قه‌رز له‌ تاڤگه‌ وه‌رگرن،
ئیتر له‌ ده‌نگى ره‌شه‌با وه‌ڕز بووین.

ده‌سته‌ودامه‌نى شه‌مشه‌مه‌كوێره‌ بن
با لەمە زیاتر خۆیمان لێ نه‌شارێته‌وه‌،

تاوانى ئێمه‌ چیه‌
ئه‌و خۆى دڵى له‌ رووناكى ره‌نجاوه‌؟!

سوپاسى ئه‌و كه‌نارییانه‌ بكه‌ن
كه‌ شه‌ڕه‌كانى ئێمه‌یان به‌ گۆرانى سارد ئه‌كرده‌وه‌.

ده‌ستى ئه‌و په‌پووله‌یه‌ بگوشن
كه‌ سه‌د جار دڵمان شكاند و هه‌ر جێ ى نهه‌ێشتین.

پۆزش بۆ په‌ڕه‌ى ئه‌و گوڵانه‌ بهێننه‌وه‌
كه‌ دڵیان له‌ پیاسه‌ى ئێوارانى ئێمه‌دا شكا و 

به‌ رقه‌وه‌ باخچه‌یان به‌جێهێشت.

ئیتر ئه‌وه‌نده‌ له‌ )مام زۆراب( مه‌پاڕێنه‌وه‌
)مه‌ڕۆ مه‌ڕۆ مێوژمان ده‌وێ(

ئه‌گه‌ر به‌راستى ئێمه‌ى خۆشئه‌وێ
با سه‌به‌ته‌كه‌ى پڕكات له‌ گۆرانى.

به‌و كچه‌ هه‌تیوه‌ى دراوسێشمان بڵێن
با

بەو جۆرە
ناز

به‌سه‌ر 
ته‌نیایى

مندا
نه‌كات

هاكا سێبه‌ره‌كانمان پێكه‌وه‌ كه‌وتنه‌ ژوان به‌ستن.
     

                                                     ھاوینی 2007/ ھەولێر-كوردستان

زاڵم 
     و 

     مەزڵوم

)با( زاڵم نییه‌
خه‌تاى دره‌خته‌كانه‌ به‌ كۆیلایه‌تى راهاتوون

شانازى به‌ سه‌ر له‌قاندن و سنگ كوتانه‌وه‌ ئه‌كه‌ن
ئه‌ى نابینى هه‌ر ئه‌و ده‌رئه‌كه‌وێ

ئه‌مان ده‌ست ئه‌كه‌ن به‌ خۆبادان و نوشتانه‌وه‌؟!

ئه‌گه‌ر
       دادگایى

                بكرێت

پایز بێتاوان ده‌رئه‌چێ،
گه‌ڵاكان زۆر ترسنۆكن

به‌ نیگایه‌كى سوكه‌ڵه‌
ئاماژه‌یه‌كى نیوه‌گۆ

هه‌موویان له‌ ته‌خته‌كانیان دێنه‌ خوارێ و
په‌ل و پۆى دار به‌جێدێڵن

ده‌ست ئه‌كه‌ن به‌ كڕنوش بردن
سنگ له‌ زه‌وى ئه‌خشێنن

هه‌ڵئه‌به‌زن، دائه‌به‌زن
وردیشیانكه‌یت ناڕه‌زایى ده‌رنابڕن.

ئاسمان هیچى نه‌وتووه‌
ناوێرێ هاوارێك بكات

بزوسكه‌یه‌، تریشقه‌یه‌، بنێرێ بۆ ئه‌ستێره‌كان،
زه‌وى لێره‌وه‌ ئه‌له‌رزێ و لایه‌كى دێته‌ خواره‌وه‌.

خۆر ئه‌بینێ دائه‌گیرسێ
مانگ ئه‌بینێ ئه‌كوژێته‌وه‌

به‌ملادا ئه‌سووڕێته‌وه‌
به‌ولادا ئه‌خولێته‌وه‌

به‌س بۆ ئه‌وه‌ى دڵى كه‌سى لێ نه‌ڕه‌نجێ.

ئاو 
له‌وپه‌ڕى لاوازیدایه‌ كه‌ په‌رت ئه‌بێ

به‌ دە دڵۆپیانه‌وه‌ 
چارى هه‌ناسه‌یه‌ك ناكه‌ن

به‌ به‌ستوویش 
به‌ تیشكێكى قه‌دباریكى خۆر ناوێرن،
بیانخه‌ره‌ سه‌ر كام لوتكه‌ زۆر بڵنده‌ 

چك چك دائه‌چۆڕێنه‌وه‌ 
به‌ ناو زه‌ویدا رۆئه‌چن،

با ئه‌یانبا 
یا له‌ شێوه‌ى تۆزێك هه‌ڵما ون ئه‌بن و له‌خۆئه‌چن.

هه‌ر ئه‌م ئاوه‌ 
كه‌ یه‌ك ئه‌گرێ

ئه‌توانێ كام پۆست گه‌وره‌یه‌ وه‌ریبگرێ
ببێته‌ پاشاى سروشت و گه‌وره‌ى زه‌وى

ببێته‌ فه‌رمانده‌ى زه‌ریا و 
حوكمڕانى سوپاى باران،

ئه‌توانێ بمانبه‌خشێت و 
ژیانمان پڕكات له‌ جوانى

یان 
توڕه‌ بێ و 
رامانماڵێ و 

بمانبات به‌ره‌و داڕووخان.

             *ساڵى ٢٠١١ له‌ ژماره‌ 38 ی گۆڤارى نه‌وشه‌فه‌قدا بڵاوبووه‌ته‌وه‌

ھەر رۆژەو
        رەنگێك ئەنوێنم

له‌گه‌ڵ كراسه‌كه‌تا مۆر دائه‌گه‌ڕێم و
له‌گه‌ڵ چاوه‌كانتا ره‌ش.

كه‌ ئه‌تبینم سوور ئه‌بمه‌وه‌و 
كه‌ لێم دوور ئه‌كه‌ویته‌وه‌ 

ره‌نگم زه‌رد ئه‌نوێنێ و 
قیافه‌تم وشك وشك ئه‌بێته‌وه‌.

كه‌ له‌ژێر ساباتى په‌یمانه‌كانتا دائه‌نیشم
كه‌ له‌گه‌ڵ یاده‌كانتا 

ئه‌كه‌ومه‌ ورته‌ورت و گفتوگۆ،
چراخان له‌ناو سه‌رما دائه‌گیرسێ و

ده‌سته‌كانم پڕ ئه‌بن له‌پشكۆى ئه‌وین و
دڵم لێوان لێو ئه‌بێت له‌)تۆ( و

یه‌ك پارچه‌ ئه‌بمه‌ ره‌نگ
ئه‌بمه‌ په‌لكه‌زێڕینه‌.

كه‌ خۆتم لێ ئه‌شاریته‌وه‌
كه‌ حه‌زناكه‌یت ناویشم ببیستى

كه‌ ناته‌وێ بزانم له‌كوێیت و چى ئه‌كه‌یت
كه‌ مۆبایله‌كه‌ت دائه‌خه‌ى

كه‌ ده‌رگاى ماڵه‌كه‌ت كیلۆن ئه‌ده‌یت و
گڵۆپه‌كان ئه‌كوژێنیته‌وه‌ و

ناوه‌كه‌شم له‌ده‌فته‌رى یاداشته‌كانتا ره‌ش ئه‌كه‌یته‌وه‌،

ئیتر من ئه‌مرم
وه‌ك مردوو 

ره‌نگ په‌ڕیو بێ هۆش
سپى سپى ئه‌بمه‌وه.‌  

                                                      بەھاری ٢٠١١/ ھەولێر-كوردستان

ئاشتى

خۆزگه‌ ژیان ماچێك بووایه‌،
ته‌نها 
یه‌ك 
ماچ.

خۆ هیچ نه‌بێ
ئه‌و كاتانه‌ى هێرشمان ئه‌برد بۆ یه‌كتر

شمشێره‌كانى ناو ده‌ستمان 
خۆشه‌ویستى لێ ئه‌چۆڕا.

گه‌ر وا بوایه‌
دڵمان به‌رگه‌ى بیستنى

 هه‌واڵى مه‌رگى په‌پووله‌یه‌كى نه‌ئه‌گرت،
ده‌ستمان نه‌ئه‌چووه‌ تێكدانى ره‌وتى ژیانى مێرووله‌یه‌ك.

ئێواران 
له‌گه‌ڵ ئاودا مه‌جلیسمان گه‌رم ئه‌كرد و

به‌یانیانیش 
له‌گه‌ڵ شه‌ونمدا به‌رچاییمان ئه‌خوارد.

                                                   ھاوینی 2011/ ھەولێر-كوردستان

سەرسووڕمان

من نازانم 
بۆچى دڵم وا شێت بووه‌؟

ژیانم 
چى له‌ تۆ ئه‌وێ؟

هه‌ركاتێك له‌ گه‌ڵ خه‌یاڵما ئه‌چینه‌ جێژووانه‌وه‌
ئاسمان 

ماچم تێ ئه‌گرێت و
بهه‌ار 

گوڵم پێشكه‌ش ئه‌كا و
هه‌رجارێكیش حه‌زم لێ بێ

زه‌وى 
له‌گه‌ڵما ئه‌خه‌وێ

له‌وه‌ زیاتر من چیم ئه‌وێ؟!!    

                                                 زستانی 2011/ ھەولێر-كوردستان

ژووان

ئیواره‌یه‌ك وه‌ره‌ بۆ لام

تا پێت بڵێم

ئه‌وین چۆن بنوسینه‌وه‌ 

له‌سه‌ر له‌پى ده‌ستى هه‌تاو.

خۆشه‌ویستى چۆن ده‌نه‌خشێت 

له‌سه‌ر رووى مانگ.

ئێواره‌ به‌ ئاوابوونه‌وه‌ سه‌ر قاڵ ئه‌كه‌ین.

خۆمان ئه‌چین بۆ ماڵى شه‌و

له‌وێ و له‌و تاریكییه‌دا ژوان ئه‌به‌ستین. 

                                                   زستانی 2011/ ھەولێر-كوردستان

چاوشاركێ

خۆت له‌ من ئه‌شاریته‌وه؟‌!
پێم بڵێ له‌كوێ؟!

وه‌ك په‌پووله‌
له‌ژێر په‌ڕى ناسكى گوڵا ، یان  له‌ناو گه‌ڵاى دارانا؟!

خۆت له‌ من ئه‌شاریته‌وه؟‌! 
پێم بڵێ له‌كوێ؟!

وه‌ك فریشته‌
له‌ژێر سنگ و مه‌مكى هه‌ورا ، یان له‌ناو قژى بارانا؟!

خۆت له‌ كێ ئه‌شاریته‌وه؟‌!
له‌ ئه‌و پیاوه‌ى نیگاكانى به‌ دواتا كردووه‌ به‌ شۆڤار

له‌ هه‌ر شوێنێك بیت له‌ لاتن؟!
بێ ئه‌وه‌ى به‌ خۆت بزانى، نزاكانى ئه‌تپارێزن،

پاسه‌وانى ده‌ست له‌سه‌ر سنگى باڵاتن.

شیعرم هه‌یه‌
له‌گه‌ڵ هه‌وادا ئه‌خه‌وێ و به‌ بارانه‌وه‌ نووساوه‌،

له‌ هه‌ركوێ بیت باسى تۆ ئهه‌ێنێته‌وه‌.

خه‌یاڵیشم هێند هه‌ستیاره‌،
گومانى ناخ

حه‌زى شه‌رمن
نامه‌ى خه‌ت كاڵى به‌ر فرمێسك
ته‌نانه‌ت رازى نهێنى چاوانیشت

به‌جوانى ئه‌خوێنێته‌وه‌.

ده‌ پێم بڵێ، خۆت له‌ كێ ئه‌شاریته‌وه‌؟! 
                 

                                                          پایزی 2012/ بانگەلۆر-ھیند

بيردۆز

ئه‌ى خانمان،
ئه‌ى جوانترین ده‌ستكردى خوا و

بۆ منى پیاو دیارى ئاسمان.

ئه‌زانن بۆچى ئه‌وه‌نده‌
چاوم عاشقه‌ جه‌سته‌ى

 ژنه‌ و وا ته‌ماشاتان ئه‌كه‌م؟!
بۆچى هێنده‌

سه‌یرى سنگ و
 سمت و ران و گه‌ردن و

 باڵاتان ئه‌كه‌م؟!

بۆچى قەت تێرنابم لێتان؟!
حه‌زم لێیه‌ له‌گه‌ڵتانا ئاوێته‌ بم

بمكه‌نه‌ خاكى نه‌رمه‌شێ ى به‌رى پێتان؟!

من له‌ جنسى ئه‌وانه‌ نییم
ده‌یانه‌وێ حه‌زى پیسى نێرسالارى

له‌ناو خاكى پڕ له‌ فه‌ڕى ئێوه‌دا به‌تاڵكه‌نه‌وه‌.
ئاواتیانه‌ هه‌موو شه‌وێ
سمى ره‌مزى پیاوه‌تییان

له‌ناو كارگه‌ى پڕ له‌ چێژى ناسكیتاندا ناڵكه‌نه‌وه‌.

من دڵنیام له‌ناو جه‌سته‌ى هه‌ر ژنێكدا
له‌ ناسكى و ره‌نگدانه‌وه‌ى هه‌ر به‌ژنێكدا،

جوانییه‌ك هه‌یه‌ تا ئێستا
 هیچ كه‌س په‌ى پێ نه‌بردووه‌،

)جه‌لیزاده*‌(ش 
كه‌ به‌ شیعر هه‌موو شه‌وێ 

له‌گه‌ڵ كچێكدا ئه‌خه‌وێ
ئه‌ویش دەركى به‌و جوانییه‌ نه‌كردووه‌.

من هه‌وڵ ئه‌ده‌م
ببمه‌ زاناى جوانناسى و 

دواهه‌مین جوانى له‌ ژندا بدۆزمه‌وه‌.
هه‌تا ماوم 

ده‌ست له‌ سه‌یرى قه‌د و باڵاتان هه‌ڵناگرم
تا ئه‌م خه‌ونه‌م دێنمه‌ دى و ئه‌م هه‌له‌ ئه‌قۆزمه‌وه‌.   

                                                          پایزی 2012/ بانگەلۆر-ھیند

*جه‌لیزاده‌: شاعیر قوبادى جه‌لیزاده‌

سەرابی
       ئەوینێكی دوور

منم حه‌زره‌تى زه‌مانه‌
دایك و كۆرپه‌م جێ هێشتووه‌.

چاوه‌كانم، دوو ئاسمانى ته‌ماوین و
هه‌زاران تاوه‌ بارانى خوێناوییان هه‌ڵڕشتووه‌.

له‌و رۆژه‌وه‌ى به‌ جێم هێشتوون
به‌سه‌دان پێك له‌ شه‌رابى چاوه‌ڕوانییم خواردووەته‌وه‌.

هه‌موو شه‌وێ ئاره‌زوویه‌كى عه‌ییارم له‌خاچ داوه‌ و
ته‌رمه‌كه‌یم بۆ لاى ئه‌وان ناردووەته‌وه‌.

ئه‌مێستاكه‌ش له‌ به‌رچاومه‌
وا )هاجه‌ره‌( ى خه‌ونه‌كانم )سه‌فا و مه‌روا( ى ئازار ئه‌كا.

بۆ دۆزینه‌وه‌ى منى دوور بێ ئۆقره‌یه‌ و
هه‌ر به‌خه‌یاڵ سه‌فه‌رى شاره‌ و شار ئه‌كا.

به‌حه‌سره‌ته‌ بۆ خواردنه‌وه‌ى پڕى مشتێك
له‌ ئاوى ده‌ریاى ئه‌وینم.

ئه‌و كاتانه‌ى ده‌ریا ئه‌گۆڕێت بۆ سه‌راب
دڵى منیش خورپه‌ ئه‌كاو

هه‌ر لێره‌وه‌ ئازاره‌كانى ئه‌بینم.

كچۆڵه‌كه‌م وه‌ك  )ئیسماعیل(،
پاژنه‌ى حه‌زى له‌ خاكى سنگم ئه‌خشێنێ.

به‌ڵام له‌برى ئاوى  )زەمزەم(،
خۆشاوى خه‌م، زوخاوى مه‌رگ ده‌ردێنێ.

وه‌ك )ئیبراهیم( كۆرپه‌كه‌ى خۆم ناكه‌مه‌ قۆچ بۆ خوداوه‌ند.
چوون گشت هه‌ورێ نایبارێنێ بارانى سۆز،

تا وه‌ك ئه‌وان شین و رۆڕۆى سه‌ربڕینم بۆ بگۆڕێت به‌ 
زه‌ماوه‌ند.

من له‌ جێ ى ئه‌و رۆح و دڵ و سه‌رى خۆمم بۆ خودا كردۆته‌ 
قوربانى.

به‌س به‌و مه‌رجه‌ى جارێكى تر بگه‌ڕێمه‌وه‌ بۆ لایان
بڵێم كچم ئه‌مه‌یه‌ نیشتمانى من، نه‌ك تاراوگه‌ و جوانییه‌كانى.

به‌ نازه‌نینه‌كه‌م بڵێم
هه‌ى شه‌كره‌ ژن

جاران به‌ دواى خه‌یاڵێكدا 
سنوورى حه‌وت نیشتیمانم به‌ پێ ئه‌بڕى.

ئێستا له‌به‌ر چاوى تۆیه‌،
 زه‌ڕه‌یه‌ك خاكى نیشتیمان

ناده‌م به‌ قه‌صرى قه‌یسه‌رى.

                                                          پایزی 2012/ بانگەلۆر-ھیند

                   تەرمێك 
                      خۆى دەنووسێتەوە

تۆ منت كوشت، 
به‌ڵام دڵمت فه‌رامۆش كرد بیوه‌ستێنى

هێشتا وازى نهه‌ێناوه‌ و به‌ یادى تۆوه‌ لێ ئه‌دا.
تۆ منت كوشت، 

به‌ڵام په‌نجه‌مت له‌یادچوو بیوه‌رێنى
ئه‌مێستاكه‌ش ئه‌و ئه‌ڵقه‌یه‌ى هه‌ر تێدایه‌
كه‌ یه‌كه‌م رۆژى ناسینمان به‌ منت دا.

تۆ منت كوشت، 
له‌و كاته‌دا حه‌زم ئه‌كرد

په‌نجه‌یه‌كت بۆ دواین جار
پێڵوه‌كانم به‌ سه‌ر په‌نجه‌ره‌ى بینینما داداته‌وه‌.

چه‌ند خه‌مناكه‌ ئه‌و ساتانه‌ى
چاو له‌ رێ ى نیگایه‌ك ئه‌بى 

ئه‌ویش سارد سارد جێت دێڵێت و ئاوڕیشت لێ ناداته‌وه‌!

تۆ منت كوشت،
 به‌ڵام مۆرى ماچه‌كانت
له‌سه‌ر لێوم نه‌سڕییه‌وه‌.

هه‌ڵه‌ت كرد، ئازیز هه‌ڵه‌ت كرد
ئاخر بۆچى هه‌ر ئه‌و كاته‌ لێوه‌كانمت نه‌بڕییه‌وه‌؟!

ئێستا كه‌س له‌ من ناپرسێ
بۆ دۆزینه‌وه‌ى نهێنى رازه‌كانم.

بێ ئه‌وه‌ى هیچ به‌ من بڵێن
ئه‌زانن ئه‌و زۆر شت ئه‌ڵێ، ئه‌چن بۆ لاى لێوه‌كانم.

ئهه‌ا كه‌ ویستت بمكوژى،
وتم تووخوا با مردنى یه‌كجارى بێ.

وتت باشه‌ خه‌مت نه‌بێ،
وات لێ ئه‌كه‌م ئه‌م چیرۆكه‌ له‌ناو دڵتا
دواهه‌مین باسى ئه‌وین و دڵدارى بێ.

به‌ڵام نه‌تكرد

من له‌ دواى تۆ به‌ مردوویش،
هه‌زاران جار له‌رزى عاشق بوون گرتوومى.

یاده‌كانت هه‌ر وازیان لێ نهه‌ێناوم
ئه‌و ئازاره‌ هه‌موو شه‌وێ تا كه‌نارى مه‌رگ بردوومى.     

                                                        زستانی 2013/ بانگەلۆر-ھیند



49

سەرزەمینی خوداکان

سەرزەمينى 
            خوداكان

په‌رستگایه‌كى گه‌وره‌یه‌ ژیان.

پیاوێك
به‌ ده‌ورى  )كه‌عبه‌( دا ده‌سوڕێته‌وه‌ و

ده‌مێكى تر ده‌بێته‌ حاجى.

ژنێك
له‌ دێرێكدا، به‌ دیار پاكیزه‌یى خۆیه‌وه‌ دانیشتووه‌ و

چاوه‌ڕێ ى هاتنه‌وه‌ى مه‌سیح ده‌كات.

زه‌رده‌شتییه‌ك
خه‌ریكه‌ ئینجانه‌یه‌ك بیرى چاك

ئه‌بات بۆ دراوسێیه‌كى موسوڵمانى و
دڵنیا نیه‌ ئه‌و لێ ى وه‌رده‌گرێت یاخود نا.

منیش خه‌ریكم په‌رتووكى جوانییه‌كانى تۆ تیلاوه‌ ئه‌كه‌م و
هه‌موو جارێكیش كه‌ ده‌گه‌مه‌ كۆتایى خه‌تمى چاوت

ئایه‌ته‌كانى سووره‌تى ئه‌برۆت دێنه‌ زه‌ینمه‌وه‌ و
سه‌ر له‌ ره‌وتى بێ غه‌ل و غه‌شى ئیمانم ئه‌شێوێنن.

گه‌وره‌ كچێك
له‌برى زه‌كاتى ساڵێكى ته‌مه‌نى

شه‌وێكى تا سه‌حه‌ر به‌خشییه‌ كوڕێكى لاو.

منداڵێك له‌ گه‌ڵ باوكیدا
له‌ناو چەمی )سێ رووبار*( دا

نزا بۆ پاك بوونه‌وه‌ له‌ گوناهه‌كانى ده‌خوێنێت.

گوێم واتێوه‌ دایكم ئێژێ
هۆ خوا گیان

لێڵ كه‌سێكا حه‌شرم نه‌كه‌ى
ده‌ستى چووبێـته‌ خوێنى په‌پووله‌یه‌ك

لێڵ  )عومه‌ر( دا حه‌شرم بكه‌.

شیعه‌یه‌ك له‌ عاشوورادا
)یـــــا حســــــین(، )یــــا حســــین( ێتى و

منیش هه‌ر )یـــــــا تـــــۆ(،  )یـــــا تـــــۆ( مه.‌

من تۆ ئه‌په‌رستم و
تۆش خودا.                                                      

                                                        زستانی 2013/ بانگەلۆر-ھیند

*ھینــدۆزەكان بــۆ حــەج كــردن روودەكەنــە چەمــی ســێ رووبــار )تریڤێنــی 
لەگــەڵ رووبــاری  یاموونــا  كــە ھەردوو رووبــاری گەنــگا و  ســەنگەمەم(، 
چەمــە  ئــەم  دەبــن،  تێكــەڵ  لەوێــدا  سەرەســۆدیدا  خواوەنــدە  خەیاڵــی 
ھیندســتان. ئوتەرپردشــی  ویلایەتــی  لــە  ئەڵائابــاد  ناوچــەی  دەكەوێتــە 

قەيرە سێو

قه‌یره‌ سێوێك
به‌ لقى ته‌ڕى دارێكى

 دراوسێ ى وت
لێمكه‌ره‌وه‌ با له‌وه‌ زیاتر

سیس نه‌بم.

له‌ زۆنگاوى چاوه‌ڕوانى ده‌رم بێنه‌
با ئه‌وه‌نده‌ 

له‌ناو باخى پڕ له‌ تانه‌ى
قسه‌ى خه‌ڵكا 
قه‌تیس نه‌بم.

رووبارى ئه‌شكى خه‌ماوییم ته‌ماشاكه‌ و
هه‌ر هیچ نه‌بێ ته‌نها یه‌ك جار

فرمێسكێكى شادومانیم پێ بڕێژه‌.
زیندوومكه‌وه‌

با له‌ناو گۆڕى نه‌ریتدا نه‌منێژن و
تۆ ببه‌ به‌ فریادڕه‌س و

له‌ جێگه‌ى خۆم ئازاره‌كانم بنێژه‌.

لق هاته‌ پێش ده‌ستى هێنا

له‌و كاته‌دا
لێزمه‌ بارانى شه‌ریعه‌ت

 دایكرد به‌ تاو.
هه‌ڵى كرد 

ره‌شه‌باى رقى نێرسالارانه‌ى بیرى پیاو.

دووریان خسته‌وه‌
 لقى دار بۆ شوێنێ دوور، بۆ لایه‌ دى.

ئێستا و ئه‌وساش لێنه‌گه‌ڕان
 خه‌ونى ئه‌و سێوه‌ بێته‌ دى.

                                                    بەھاری 2013/ بانگەلۆر-ھندستان

               پاكبوونەوە

 )شه‌رتى كرد ئیتر له‌ كوشتن به‌س بكا یا ره‌ب بكه‌ى
ئه‌و وه‌فا به‌م شه‌رته‌ كا ئه‌مما له‌ قه‌تلى من به‌ پاش( 

»مه‌حوى«

بمكوته‌
وه‌ك كوتانى دهه‌ۆڵێك

تا بزانى ده‌نگم له‌ نزیكه‌وه‌ خۆشتره‌ یا له‌ دوور.
بمسڕه‌وه‌

وه‌ك سڕینه‌وه‌ى دێڕێكى عاشقانه‌ له‌ كه‌نار ده‌ریا
به‌ شه‌پۆلى ئاو.

بمشاره‌وه‌
وه‌ك شاردنه‌وه‌ى مه‌مك
له‌ ترسى ئابڕوو چوون.

راومكه‌
وه‌ك راوكردنى كه‌روێشكێك

له‌ ده‌مى جووت بووندا.

وه‌ك
 پشیله‌یه‌كى چڵێس مامه‌ڵه‌م له‌گه‌ڵدا بكه‌ و بمتاسێنه‌.

وه‌ك 
رێوییه‌كى فێڵباز لێم تێبگه‌ و كه‌وڵمكه‌.

وه‌ك 
مشتێك گه‌نم

له‌ خه‌زێنه‌ى ژیان ده‌رم بێنه‌ و
بمخه‌ره‌ به‌رده‌مى كۆتره‌كانت.

وه‌ك 
نامه‌یه‌كى كۆن

كه‌ زه‌مه‌نى خوێندنه‌وه‌ى به‌ سه‌ر چووبێت
بمدڕێنه‌ و بمده‌ به‌ ده‌م باوه‌.

وه‌ك 
شوشه‌یه‌كى ورد و خاش كۆمكه‌ره‌وه‌ و

له‌ پێناو سه‌لامه‌تى ئه‌وانى تردا
 پارچه‌كانم له‌ شوێنێكدا بپارێزه‌.

بمكڕه‌
وه‌ك كڕینى كۆیله‌یه‌ك له‌ پیاوێكى سه‌رمایه‌دار،

با له‌مه‌ودوا من جانتاكه‌ت بۆ هه‌ڵگرم
با من ده‌رگاى ئۆتۆمبێله‌كه‌ت بۆ بكه‌مه‌وه‌

با من چه‌تره‌كه‌ت له‌سه‌ر سه‌رت بۆ راگرم.

گومانت له‌ هه‌ر خواردنێك هه‌بوو
به‌ منى تاقى بكه‌ره‌وه‌

ترست له‌ ئاگرى هه‌ر جه‌نگێك هه‌بێ
منى تێ فڕێ بده‌

رقت له‌ هه‌ر كه‌سێك هه‌ستا
تۆڵه‌ى ئه‌و له‌ من بكه‌ره‌وه‌.

به‌ڵكو پاك بمه‌وه‌
وه‌ك پاك بوونه‌وه‌ى سۆزانییه‌ك

پاش گه‌ڕانه‌وه‌ى له‌ ماڵى خودا.
به‌ڵكو به‌تاڵ بمه‌وه‌

وه‌ك به‌تاڵ بوونه‌وه‌ى پیاوێكى هه‌وه‌س باز
دواى هاتنه‌ ده‌ره‌وه‌ى له‌ تیاترۆخانه‌یه‌ك. 

رووتبوونەوە

ئه‌و ده‌رگایه‌ بكه‌ره‌وه‌
 له‌سه‌ر جوانیت داتخستووه‌.

ئه‌و فه‌رشه‌ هه‌ڵبده‌ره‌وه‌
له‌سه‌ر ته‌خت و تاجى 

سنگت راتخستووه‌.

زوڵفت تاوانێكى نییه‌،
 بۆ وهه‌ا دیلت كردووه‌.

تۆ شاژنێكى خراپى 
بۆ مه‌مله‌كه‌تى جه‌سته‌ى خۆت

ته‌ماشاكه‌
هه‌رچى شوێنى جوانت هه‌یه‌ 

هه‌موویت زه‌لیل كردووه‌.

قه‌دى گه‌ردن، 
ته‌ختى ران و نه‌رمایى لاى هه‌ردوو كه‌مه‌ر.

له‌وه‌ته‌ى هه‌ن رووناكیان به‌ چاوى خۆیان نه‌دیوه‌
لێیانگه‌ڕێ با ئازاد بن، 
با له‌و زیندانه‌ بێنه‌ ده‌ر.

قه‌فه‌زى سنگت واڵاكه‌
دوو كۆترى سپى خرپن، 

پڕن له‌ چێژ، 
پڕن له‌ خه‌ون بۆ فڕین.

ئیزنیان بده‌ با بفڕن، 
با شه‌قه‌ى باڵیان ببیستین.

با بزانن
 بۆچى خودا خولقاندوونى،

 هه‌ست بكه‌ن هه‌ن، 
بگمێنن.

با له‌ناو هێلانه‌ى ده‌ستما 
سه‌ما بكه‌ن

له‌گه‌ڵ جووڵه‌ى په‌نجه‌كانما 
ژیان پڕكه‌ن له‌ گۆرانى

خۆشه‌ویستى به‌رهه‌م بێنن.

ده‌ستت بێنه‌، 
چاوت داخه‌، 

لێوت بخه‌ره‌ سه‌ر لێوم.

جه‌سته‌ى تۆ بهه‌ه‌شتى منه‌،

لێم مه‌پرسه‌ به‌ كام یاسا، 
حه‌رام و حه‌ڵاڵ ئه‌پێوم.

یاسا هه‌یه‌ ، 
بۆ سه‌ر بڕینى ئه‌ستێره‌

بۆ قڕ كردنى گوڵ له‌ باخ.
یاسا هه‌یه‌

بۆ گواستنه‌وه‌ى بۆنى خوێن، 
زه‌مه‌ن به‌ زه‌مه‌ن، چاخ به‌ چاخ.

من شوێنكه‌وته‌ى یاسایه‌ك نییم 
كه‌ پێم بڵێت یاساغه‌ ماچ.

ئه‌گه‌ر له‌ سه‌ر ئه‌م باوه‌ڕه‌
وه‌كو حه‌لاج بمده‌ن له‌ دار 

وه‌كو مه‌سیح بمده‌ن له‌ خاچ.

كۆت
     و

      بەند

له‌ناو باخێكى گه‌وره‌دا
لقێك ویستى

ته‌نها یه‌ك لق

له‌ به‌ند و باوى ئه‌و باخه‌ تێپه‌ڕێنێ
هاتن ئه‌ویان بڕییه‌وه‌.

دێڕێك 
له‌ناو كتێبێكدا

ته‌نها یه‌ك دێڕ

ویستى به‌ده‌ر له‌و مه‌به‌سته‌ى بۆى نوسراوه‌
مانایه‌كى تر ببه‌خشێت

نوسه‌ره‌كه‌ 
هات ئه‌و دێڕه‌ى سڕییه‌وه.‌

خونچە گوڵێك

پێش خونچه‌كانى دراوسێ ى
چاوى به‌ جوانى هه‌ڵهێنا

به‌ڵام ئه‌فسووس 
وه‌ك نۆبه‌ره‌

یه‌كه‌م گوڵ لێكرایه‌وه‌.

له‌ گه‌ڕه‌كه‌ ته‌نگ و تاره‌كه‌ى ئێمه‌شدا
كه‌ ناویان لێ ناوه‌ ژیان

كام كچ دڵته‌ڕ و عه‌یار با

ئه‌ویان زیاتر 

له‌گه‌ڵ ده‌رد و خه‌م و ژانا ئه‌تلایه‌وه‌.

گەڕانەوە
        بۆ لاى خودا

من پیاوێكى بێ ئیمانم
ئه‌گه‌ر رۆژێك تۆبه‌ بكه‌م

ده‌بمه‌ موفتى
هه‌ر ئایه‌تێك باسى خوێن و كوشتن بكات

ئه‌یسڕمه‌وه‌.

من پیاوێكى بێ ئیمانم
ئه‌گه‌ر رۆژێك تۆبه‌ بكه‌م
ده‌بمه‌ باخه‌وانى باخچه‌

هه‌ر دره‌ختێك كه‌ له‌بار بێت
بۆ ئه‌وه‌ى بكرێته‌ دارى ده‌ستى جه‌لاد

ئه‌یبڕمه‌وه‌.

ئه‌گه‌ر رۆژێك تۆبه‌ بكه‌م
ده‌بمه‌ قازى 

به‌دزییه‌وه‌ عاشقه‌كان له‌ یه‌كترى ماره‌ ئه‌كه‌م.
ده‌بمه‌ پزیشك

واز له‌ زامى جه‌سته‌ دێنم
زامى دڵیان چاره‌ ئه‌كه‌م.

من پیاوێكى بێ ئیمانم
ئه‌گه‌ر رۆژێك تۆبه‌ بكه‌م

ئه‌بمه‌ مه‌لا

له‌جێ ى وه‌عز
شیعر و چامه‌ى ئه‌ڤیندارى
 بۆ دینداران ئه‌خوێنمه‌وه‌.

به‌فرى رقى سه‌ر دڵى پیاو
به‌ گڕى عه‌شقى دڵى ژن ئه‌توێنمه‌وه.‌

ئه‌گه‌ر رۆژێك تۆبه‌ بكه‌م

ده‌بمه‌ صۆفى

واز له‌ به‌زمى دونیا دێنم،
رێگه‌ى ئه‌وینى تۆ ئه‌گرم.

شهه‌ید ئه‌بم
ئه‌گه‌ر بێت و

ناوى تۆ له‌ سه‌ر زارم بێ و
به‌ ده‌م ئه‌و زیكره‌وه‌ بمرم.  

ئەوین
    لەسەر

       ریتمی باران

له‌ هه‌ر شوێنێك بێت قه‌یناكا
بۆم بنووسه‌

» خۆشم ئه‌وێ ى«
	

له‌سه‌ر رێگاى سه‌ره‌كى شار
ئه‌و ساتانه‌ى 

ره‌وه‌ ئه‌سپێك خه‌ریكه‌ دێن.

به‌ ته‌مى سه‌ر په‌نجه‌ره‌كه‌ت
ئه‌و ده‌مانه‌ى

 شنه‌بایه‌ك دێت و هه‌مووى ده‌سڕێته‌وه‌.
بە سووراوەكەت بینوسە له‌سه‌ر لێوت

ئه‌و كاتانه‌ى 
ده‌م ئه‌خه‌یته‌ ناو ده‌مى ئه‌و.

به‌ خه‌یاڵ
له‌ سه‌ر ریتمى باران بۆم بنووسه‌

ئه‌یخوێنمه‌وه‌.
له‌ نیگاى خۆته‌وه‌

هه‌ورێكم بۆ بخه‌ره‌ سه‌ر شێوه‌ى دڵت
ئه‌چم و ئه‌یگرمه‌ باوه‌ش.  

دڵێك، 
    ھەمیشە روو لە ژن

من دڵێكى هێنده‌ په‌پووله‌ییم هه‌یه‌
كاتێ ئه‌فڕێ

له‌ناو هه‌موو جوانییه‌كانى سه‌رزه‌مینا
ته‌نها و ته‌نها چاوى ره‌نگى ژن ئه‌بینێ و

له‌سه‌ر ئه‌و ئه‌نیشێته‌وه‌.

من دڵێكى هێنده‌ سپى و به‌فرییم هه‌یه‌
كه‌ ئه‌بارێ

به‌ ئاسمانا سه‌ما ئه‌كا و خۆى با ئه‌دا
نایه‌ڵێ به‌ر زه‌وى كه‌وێ

تا نه‌گاته‌ جه‌سته‌ى ژنێ و
به‌ گه‌رمى ئه‌و نه‌توێته‌وه‌.

ئه‌و ده‌مانه‌ى بووه‌ به‌ ئاو
یان لێوى ژنێ ته‌ڕ ئه‌كا

یان خۆى له‌ گه‌ردنى ئه‌سوێ
یاخود له‌سه‌ر ته‌ختى سنگى
به‌ مه‌مكیا خۆى هه‌ڵئه‌واسێ.

كاتێكیش كه‌ په‌پووله‌یه‌
بهه‌ه‌شت بخه‌ره‌ به‌رده‌مى

ئه‌و ره‌نگ و بۆى ئافره‌ت نه‌بێ
هیچ شتێكى تر ناناسێ.  

رێگاكان

رێگا زۆرن
كه‌ ده‌مانبه‌ن 

به‌ره‌و هه‌ڵدێر
به‌ره‌و دۆزه‌خ 
به‌ره‌و سوتان

كورت ترینیان
ئه‌وینى تۆ بوو، گرتمه‌ به‌ر.

رێگا زۆرن 
به‌ره‌و بهه‌ه‌شت

دوور ترینیان
رازى كردنى دڵێكه‌

دڵى ژنێك
هه‌رچى ئه‌كه‌م ناگه‌مه‌ جێ،

ئه‌و رێگایه‌ 
لێوان لێوه‌ له‌ ئازار و ده‌رد و كه‌سه‌ر. 

               كانياوى چێژ

به‌قاڵێكى ده‌ست بڵاوم
هه‌رزان فرۆش،

له‌ هه‌ر شوێنێك حه‌زیان لێ بێ
بار و بنه‌م دائه‌نێم و

بێ به‌رامبه‌ر
باوه‌شێكى گه‌رم گه‌رم

ئه‌به‌خشم به‌ باڵاى ژنێ.

زه‌ڕه‌نگه‌رێكى دڵ تێرم،
چۆنیان بووێ

باسكه‌كانم ملوانكه‌ن و
ده‌سته‌كانیشم وه‌ك یاقووت
ده‌بنه‌ خوناوكه‌یه‌كى جوان

ئه‌چنه‌ سه‌ر ته‌ختى گه‌ردنێ.

سه‌ر و كه‌لله‌م خه‌زێنه‌یه‌
گوێچكه‌كانم دوو ده‌رگاى قوفڵ دراون

ناكرێنه‌وه‌ تا نه‌بیستن ئاوازى نه‌رمى ده‌نگى ژن.

كه‌ كرانه‌وه‌
بۆ قریشكه‌ و پێكه‌نین و ناز و مه‌كر

بۆ باسى
مه‌مك و
ستیان و

لێوى پڕ و
قه‌دى توند و

گه‌ردنى به‌رزى وه‌ك بلوور
ده‌بنه‌ ده‌ریایه‌كى بێ بن.

با بچين بؤ ئاسمان

رۆژووه‌كه‌ت بشكێنه‌ هاوڕێ
خۆرى خۆشبه‌ختى ئێمه‌

ده‌مێكه‌ ئاوا بووه‌.

قامه‌تى نوێژه‌كه‌ت هه‌ڵوه‌شێنه‌ره‌وه‌
زه‌وى بستێكى پیرۆزى لێ نه‌ماوه‌ته‌وه‌

بۆ خودا په‌رستى.

چه‌تره‌كه‌ت داگره‌
له‌مێژه‌ باران خۆشى كردووه‌.

كڵاوه‌كه‌ت لا به‌ره‌
زه‌مه‌نێكه‌ هه‌تاو خۆى شاردۆته‌وه‌.

ستیانه‌كانت فڕێدە
ئازادى هه‌رده‌م جوانتره‌ له‌ زیندان.

ده‌ستكێشه‌كانت داكه‌نه‌ و
ده‌سته‌كانت به‌ هه‌ناسه‌ى من

گه‌رم كه‌ره‌وه‌
بزانه‌ به‌ كه‌ڵكى خۆشه‌ویستى دێم؟!

ملپێچه‌كه‌ت له‌ كه‌مه‌رت ببه‌سته‌
با زه‌مه‌نى ته‌وق و كۆت و به‌ند

بگۆڕین بۆ زه‌مه‌نى سه‌ما.

رووت به‌ رووت
وه‌ك فریشته‌

وه‌ك كچێكى دڵخۆشى كه‌نار ده‌ریا
وه‌ك ماسى

وه‌ك ئاو
وه‌كو مانگ

با ئێره‌ به‌جێ بێڵین و
وه‌ك خۆشه‌ویسته‌كانى خودا

له‌ ئاسماندا بژین.

چيرۆكى 
     خۆشەويستى هەتاو

هه‌تاو به‌رله‌وه‌ى عاشق بێت
ئاوا نه‌بوو.

هێنده‌ دوور و بێ ده‌ربه‌ست و
له‌ناو تین و تاوا نه‌بوو.

زه‌وى هه‌مووى موڵكى ئه‌و بوو
له‌ به‌رزترین لووتكه‌وه‌

تا ده‌گاته‌ ده‌ریاكان و چۆمى پڕ له‌ دار و دره‌خت.

پاشایه‌ك بوو
ئاسمانى ئه‌كرد به‌ تاج و

سه‌رزه‌مینیش ئه‌بوو به‌ ته‌خت.

ئێواره‌یه‌ك له‌ ده‌م كه‌لدا
ره‌نگ و روخسارى مانگى دى
به‌دواى ئه‌ودا خۆى ئاوا كرد

بۆ ناو قوڵایی شه‌وه‌زه‌نگ.

نه‌یدۆزییه‌وه‌، بۆ سبحه‌ینێ گه‌ڕایه‌وه‌
بێ ته‌خت و تاج، بێ به‌رگ و بارى پاشایى

رووت و ره‌نگ زه‌رد، كپ و بێ ده‌نگ.

له‌و رۆژه‌وه‌
هه‌موو به‌یانییه‌ك هه‌ڵدێ 

تا ئێواره‌ چاوئه‌گێڕێ و
بۆ ئه‌و عه‌شقه‌ وه‌كو ده‌روێش 

هه‌ر یا مه‌ولا یا حه‌ى ئه‌كا.

هه‌موو ئێواره‌یه‌ك ئه‌نوێ
هه‌تا ئه‌وپه‌ڕى تاریكى

دونیاى خه‌و بینین ته‌ى ئه‌كا.

به‌س بۆ ئه‌وه‌ى یه‌ك جارى تر
به‌ راستى بێت یان له‌ خه‌ونا

ده‌م و چاوى مانگ ببینێ.

ئه‌وینى راستى ئاوایه‌
ساڵهه‌ایه‌

نه‌ده‌گاته‌ وه‌سڵى دولبه‌ر
نه‌ ئه‌توانێ واز له‌ عه‌شقه‌كه‌ى بهێنێ.

دۆنادۆن

كێ ئه‌ڵێ
من هه‌ر ژیاوم؟

خه‌ونێكى سه‌یرم نه‌دیوه‌!
كێ ئه‌ڵێ

ئه‌م ژیانه‌یان
هه‌ر له‌ خه‌یاڵ نه‌چنیوه‌؟!!

من هه‌م
یان نییم؟!!

خۆم تێناگه‌م
تۆ پێم بڵێ

ئاخۆ من چیم؟!!

دڵۆپێك ئاوى مه‌یوو بووم
كه‌وتمه‌ سه‌ر به‌ردى ژیان
به‌ تیشكى كات توامه‌وه‌؟!!

یان
رۆحى وشكى كه‌سێكى كۆچكردوو

بووم
له‌ناو كێڵگه‌ى میهرى دایكما ژیامه‌وه؟!!‌

ته‌نها ئه‌وه‌نده‌ تێده‌گه‌م
من و باران هاوسه‌فه‌رین

ئێمه‌ هه‌ردووك
نێچیرى ناو ته‌پكه‌و داوى یه‌ك قه‌ده‌رین.

ئاخر ئه‌ویش
كه‌ له‌ ئاسمان دێته‌ خوارێ

ده‌رفه‌تى ناده‌ن بپرسێ
)بۆچى هاتم؟ بۆ كوێم ئه‌به‌ن؟(

زه‌وى هه‌ڵى ئه‌مژێت و ژیانى ئه‌پێچێته‌وه.‌

منیش ده‌مرم
به‌ڵام دڵنیا نیم ئاخۆ

رۆحه‌كه‌ى من
له‌ناو جه‌سته‌ى مرۆڤێكى میهره‌باندا

یان له‌ شێوه‌ى جه‌للادێكدا
ئه‌ژێته‌وه‌. 

جەنگ 
      لە دووتوێى

                نامەيەكى دڵداريدا

نامه‌یه‌كم بۆ بنێره‌
ساده‌

وه‌ك دڵى خۆم و خۆت
كورت

وه‌ك چێژى ئه‌و ساتانه‌ى پێكه‌وه‌ بووین.

با به‌ ته‌نها یه‌ك وشه‌ بێ

بنووسه‌ )باران( ئه‌زانم،
ئه‌ته‌وێ بڵێیت )بیرته‌كه‌م(.

بنووسه‌ )با(
فڕینى تیا ئه‌خوێنمه‌وه‌

هه‌ڵكردنى لێ فێر ئه‌بم.

بنووسه‌ )ئاو(
كه‌ ئه‌ته‌وێ رامپێچیت و

بمبه‌یت تا ئه‌وپه‌ڕى رۆشتن.
بنووسه‌ )ماسى(

كه‌ ئێمه‌ ناتوانین بێ یه‌ك هه‌ڵبكه‌ین.

گه‌ر ئه‌ته‌وێ كراسى ته‌ڕى ته‌مه‌نم
تا دواین دڵۆپى لاى تۆ ئاوه‌چۆڕكات

با ئه‌و وشه‌یه‌ )ته‌ناف( بێت.

هه‌ر هیچ نه‌بێ
وێنه‌ى كاڵى كۆترێكم بۆ بكێشه‌.

دواتر یه‌كێك له‌و وشانه‌ بسڕه‌وه‌
با بزانم ئاخۆ له‌ چى په‌شیمانى؟

تۆ
ئه‌ى ماسى

ناو حه‌وزى لیخن به‌ پاشماوه‌ى نه‌ریت و
ئه‌ى كۆترى ناو قه‌فه‌زى پڕ له‌ دوكه‌ڵ،

ناكرێت منت خۆشبوێ و
له‌ هیچیش په‌شیمان نه‌بیت.

ئاساییه‌ 
گه‌ر )باران( م بۆ نه‌نووسیت

با نامه‌كه‌ت
 وشه‌ى )ئاو(ى تێدا نه‌بێ

وشه‌ى )با(ش 
ره‌ش بكه‌ره‌وه‌

خه‌ت 
به‌ سه‌ر )ماسی( دا بێنه‌

قه‌یناكا 
با )ته‌ناف(ه‌كه‌ش له‌وێدا هه‌ڵوه‌شێته‌وه‌.

به‌ڵام ده‌خیلتم چاوه‌ڕێم
وێنه‌ى كاڵى كۆتره‌كه‌م بۆ بكێشه‌

با بە خەتێكی ئاورنگی مەیلەو سپی
لەسەر باڵی نوسرابێت

جه‌نگ راگرن
با نەمامی عیشقێک بڕوێ.

با دایکێک بە بێ خەم بنوێ.
با نەفرەتکەین لە تیر و تۆپ
لە تفەنگ و سێدارە و خاچ.
با جەنگێکی تر بەرپاکەین

بەتیری زووان
کەوانی لێو
ناوی بنێین

یەکەم جەنگی جیهانی ماچ.

				         پایزی2013/ بانگەلۆر-ھیندستان  

گرێ كوێرە

خه‌م بۆ ئاینده‌ى من ئه‌خۆیت؟
نزا ئه‌كه‌یت كه‌وا باش بم؟

نزا چ سوودێكى هه‌یه‌
كه‌ من پارچه‌ شووشه‌یه‌كى

فڕێ دراوى ورد و خاش بم؟!

كه‌ جێت هێشتم
هێنده‌ په‌رت بووم

هه‌رچى ئه‌كه‌م
خۆمم بۆ كۆ ناكرێـته‌وه‌.

دابڕانمان
پرسیارێكى بێ وه‌ڵامه‌

گرێیه‌كه‌ تاهه‌تایه‌ ناكرێته‌وه‌. 

                                                     پایزی2013/ بانگەلۆر-ھیندستان

                                گۆرانییەكی رۆژھەڵاتی

به‌شى په‌ڕینه‌وه‌
به‌ سه‌ر پردى حه‌زێكى نه‌گریسدا

كچێنیتم بده‌رێ و
دواى ئه‌وه‌

دڵت بده‌ به‌ چۆله‌كه‌یه‌ك و پێ ى بڵێ
ئه‌و پیاوه‌ په‌رده‌كه‌ى بردم و

خه‌ونه‌كانمى خسته‌ ناو پریاسكه‌یه‌كه‌وه‌ و
هه‌مووى دا به‌ده‌م ده‌ریاوه‌.

به‌شى ماچێك لێوتم پێ ببه‌خشه‌ و
دواى ئه‌وه‌

گه‌رووت پڕكه‌ له‌ زریكه‌ و
زمانت بنێره‌ بۆ جه‌نگ و

بیكه‌ به‌ سه‌رباز 
له‌ ریزى سوپایه‌كى فیمێنیستیدا.

به‌شى گوشینێك
مه‌مكه‌كانت بخه‌ نێو ده‌سته‌كانمه‌وه‌

ئینجا بڕۆ
له‌ به‌رده‌مى مزگه‌وتێكدا

ئه‌و ده‌مه‌ى مه‌لایه‌ك 
چیرۆكى عائیشه‌ بۆ خواناسان ده‌گێڕێته‌وه‌.

له‌ ناو كه‌نیسه‌یه‌كدا
ئه‌و ساتانه‌ى قه‌شه‌یه‌ك 

باسى چیرۆكى خۆشه‌ویستییه‌كانى مه‌ریه‌م ده‌كات
ئا له‌وێدا، 

یه‌ك 
یه‌ك 

كڵانه‌ى سوخمه‌كه‌ت 
له‌ پشته‌وه‌ بترازێنه‌.

من ده‌زانم
به‌ منداڵیش

نه‌تهێشتووه‌ دایكت كه‌مه‌رت بۆ بشوا،
ئه‌مێستاكه‌ش

چوون هه‌نارى خوێن تێزاوى به‌رزترین لقى دار و
چوون به‌فرى سه‌ر لوتكه‌ى چیا و

چوون كه‌روێشكێكى خرپنى دڵ پڕ له‌ ترس
له‌ جه‌نگدایه‌ و 

نه‌یهێشتووه‌ ده‌ستى هیچ كه‌سێك بیگاتێ

بیده‌ به‌ من

منیش عه‌گاڵ و جامانه‌ و كڵاوه‌كه‌مت ئه‌ده‌مێ
لیره‌ و دینار و درهه‌مت پێ ده‌به‌خشم.

به‌ڵام داواى دڵم نه‌كه‌یت

دڵم ئه‌به‌م بۆ حیجاز و
پڕى ئه‌كه‌م له‌ خه‌وفى خوا و

له‌ نزا بۆ لێخۆشبوون و
باس و خواسى رۆژى دوایى و

ته‌رازووى چاكه‌ و خراپه‌ و
به‌ سه‌ر پرد دا په‌ڕینه‌وه‌ و

گه‌یشتن به‌و حۆرییانه‌ى
كه‌ ژماره‌یان حه‌فتایه‌ و

هه‌ریه‌كه‌یان حه‌فتا ئه‌وه‌نده‌ى تۆ جوانن
رۆژى حه‌فتا جار جووت ئه‌بم

حه‌فتا جاریش 
له‌ناو كه‌وسه‌ردا خۆم ئه‌شۆم.

به‌ڵام داواى ده‌مم نه‌كه‌یت

ده‌مم له‌گه‌ڵ خۆما ئه‌به‌م
بۆ كۆڕبه‌ندى پاراستنى مافى ژن و

له‌ به‌رده‌م هه‌موو جیهاندا
باسى یه‌كسانى پێ ئه‌كه‌م.

به‌ڵام داواى چاوم نه‌كه‌یت

چاوم ئه‌به‌م بۆ پاریس و
له‌وێ و له‌ ناو حه‌شاماتى پڕ له‌ جوانى و ئازادییدا

له‌ سنگه‌وه‌ تا گه‌ردن و
دوورى نێوان ناوك و ران و
له‌ كووچه‌ى پووز و پاژنه‌وه‌

تا ده‌گاته‌ دوا كۆڵانى په‌نجه‌ى كچێ
ئێواران پیاسه‌ى پێ ئه‌كه‌م.

                                                      زستانی2013/بانگەلۆر-ھندستان

ئەو نامانەى 
        بەر لە خۆكوشتن 

                       نوسراون

باران 
كه‌ هه‌ورى به‌ جێ هێشت

به‌ خوێنى خۆى له‌ سه‌ر جه‌سته‌ى زه‌وى نوسى
خۆشه‌ویستم بۆیه‌ خۆم كوشت.

خیانه‌تم له‌ پرچى سپى تۆ كرد و
پرچى سه‌وزى زه‌ویم خۆشویست.

تاڤگه‌ 
كه‌ خۆى به‌ردایه‌وه‌

هاوارى كرد خۆم ئه‌كوژم.
چونكه‌ خه‌ریكم دواى لیكى ده‌مى كانى

سنگ و مه‌مكى تاشه‌ به‌رد و
لێوى كه‌ناراو ئه‌مژم.



83

سەرزەمینی خوداکان

گه‌ڵا ده‌یوت
ئه‌وسا كه‌ له‌گه‌ڵ دار دا بووم

سه‌وز و گه‌ش بووم.
به‌ڵام كه‌ دڵم دا به‌ با

سیس بووم، هه‌ڵوه‌ریم، كه‌وتمه‌ خوار
له‌ هه‌موو شتێ بێ به‌ش بووم.

په‌روانه‌ گوڵى جێ هێشت و
له‌ ناو باوه‌شى مۆمێكدا
سووتا و وتى كۆتاییمه‌.

منیش ئه‌گه‌ر رۆژێك هات و دڵم گۆڕى و
كه‌وتمه‌ دواى عه‌شقێكى تر
ته‌ڵقینم له‌ سه‌ر بخوێنه‌ و

بزانه‌ كه‌ دوادواییمه‌. 

                                                   زستانی 2013/ بانگەلۆر-ھندستان 

لە تۆدا 
     خۆ دۆزينەوە

من وا نه‌بووم،
ده‌ریایه‌ك بووم

هه‌ڵچوونم هه‌بوو تا ئاسمان.
داچوونم هه‌بوو تا ئاستى

كڕنووش بردن و داچه‌مان.

شه‌پۆل شه‌پۆل هاتمه‌ كه‌نار بۆ دیدارت
تۆ نهه‌اتى و من بووم به‌ گۆم.

من خۆم نه‌بووم
هه‌ندێك جار بچووك بچووك و

هه‌ندێك جار گه‌وره‌ گه‌وره‌ بووم

توێ توێ خزامه‌ ناو تۆوه‌
تا بووم به‌ خۆم.

  
                                                         زستانی 2014/گۆوا-ھندستان

دايكى مانگ و
                 باوكى هەتاو

مانگ دایكێكى هه‌یه‌ جل ره‌ش
پێ ى ئه‌ڵێن شه‌و.

هه‌ركات بیه‌وێ بچێته‌ جێژوانه‌وه‌
كراسه‌كه‌ى دائه‌كه‌نێ و

ئه‌یدا به‌ سه‌ر رووى ژیانا و
هه‌موو گه‌ردوون ئه‌خاته‌ خه‌و.

هه‌تاو باوكێكى هه‌س جل شین
پێ ى ئه‌ڵێن رۆژ.

پیاوێكه‌ دڵ ته‌ڕ
زمان لووس

له‌گه‌ڵ ژناندا تا بڵێ ى
ناسك و پڕ میهر و قسه‌ خۆش.

دایكى مانگ و باوكى هه‌تاو
دڵیان چووه‌ له‌ یه‌كترى و

به‌ یه‌كیشه‌وه‌ ئه‌خه‌ون.

به‌ڵام دوژمنى سه‌رسه‌ختى
عه‌شقى نێوان ئه‌م و ئه‌ون!

                                                           زستانی 2014/كێرەلا-ھندستان

رەگ

گه‌ڵاى دارێكم داته‌كاند،
لق وتى: ئاخ جه‌رگم سووتا.

كاتێ لقم شكانده‌وه‌،
ره‌گ وتى: هه‌ناسه‌ سارد خۆم

بهه‌ار و جوانیم پڕوكا.

كه‌ ره‌گه‌كه‌یم هه‌ڵكێشا،
خاك وتى: من 

هه‌رچیم هه‌یه‌ با بۆ تۆ بێ،
گه‌رد به‌ گه‌ردم بكرۆژه‌

به‌ڵام
ئه‌و ره‌گه‌ى له‌ لاته‌

به‌ دوژمنى مه‌فرۆشه‌. 
 

                                                     زستانی 2014/بانگەلۆر-ھندستان

‌

ڤيرۆنيكا
       خۆی كوشت*

دارێك ئه‌یوت:
تا چرۆ له‌ له‌شم بڕوێ.

تا تاقه‌ باڵدارێك مابێ
هێلانه‌م له‌ سه‌ر چێ بكا و

به‌ ئاوازه‌وه‌ بۆم بدوێ.

خۆم ناكوژم

رووبارێكیش كه‌ له‌وێوه‌ تێئه‌په‌ڕى
ئه‌یوت:هه‌تا ئاو بڕوات و تواناى لاروله‌نجه‌م هه‌بێ.

بۆ گوشینى سنگ و مه‌مكى چه‌م و كانى
باسك و قۆڵ و په‌نجه‌م هه‌بێ.

خۆم ناكوژم

*)ڤیرۆنیكا بڕیاری مردن دەدا(، یه‌كێكه‌ له‌ رۆمانه‌كانى پاولۆ كۆیلۆ

به‌ردێك ئه‌یوت:
ئه‌ى خوشكه‌ دار

تا هاژه‌ى ئاو ئا لێره‌وه‌ بێت و بڕوا.
تا قه‌د و گه‌ڵاى سه‌وزى تۆ

بۆم ببن به‌ پشت و په‌نا.

خۆم ناكوژم
چش له‌ به‌دبه‌ختى و كه‌ساسى.

له‌و كاته‌دا كه‌سێك هات و
له‌ نزیك رووباره‌كه‌وه‌

چووه‌ سه‌ر پشتى به‌رده‌كه‌و
په‌تێكى كرده‌ گه‌ردنى و

خۆى به‌و داره‌دا هه‌ڵواسى.

                                                      بەھاری 2014/بانگەلۆر-ھندستان

شەقەى 
     باڵى ژن

دواى ئه‌وه‌ى 
سێوى ئه‌وینمان

به‌ چه‌قۆى نه‌ریت له‌ت كرا.
دواى ئه‌وه‌ى 

باڵى ئازادى خه‌ونه‌كانمان
به‌ كه‌لتوورى پیاوسالارى باوباپیرانمان په‌ت كرا.

ئیدى خه‌مى منت نه‌بێ و
هه‌واڵم له‌ كه‌س مه‌پرسه‌.

ئێره‌ گوڵم
مه‌مله‌كه‌تى پڕ له‌ ته‌خت و تاجى پیاوه‌

رێگا زۆرن بۆ هه‌ستانه‌وه‌ى دواى شكست
له‌ لاوازبوونم مه‌ترسه‌.

تۆ بفڕه‌ به‌ره‌و ئاسمانى ئازادى، 
دڵنیابه‌ منیش له‌وێم.
تۆ بفڕه‌ و رێگا بده‌ 

شه‌قه‌ى باڵت بگاته‌ گوێم.

بیشكێنه‌ 
ئه‌و زیندانه‌ى به‌ نه‌ریت بۆیان چنیوى.

نه‌فره‌ت بكه‌ 
له‌ هه‌موو ئه‌و یاسایانه‌ى 

كه‌وا چوارده‌وریان ته‌نیوى.

نزا بكه‌ بۆ شكانى قوفڵى زیندانى رۆحى ژن.
پێش عه‌شقى من با عه‌شقت بۆ ئازادى بێ

كۆت و به‌ند بكه‌ به‌ دوژمن.

تا تۆ دیل بیت نیشتیمانیش هه‌ر دیل ئه‌بێ.
ئه‌ویش وه‌ك تۆ هه‌ر ژێرده‌سته‌ و زه‌لیل ئه‌بێ.

                                                     بەھاری 2014/بانگەلۆر-ھندستان

گۆڕستانی نێودەوڵەتی

كۆرپەلەیەكی بچووكی
ناو منداڵدانی ژنێك بووم

ته‌مه‌نم بوو به‌ بیست و شه‌ش
هێشتا دونیام نه‌بینیوه‌.

دایكم ئه‌ڵێ
ئه‌و كاته‌ى كه‌ ئه‌نفال كراین

بووكى یه‌ك شه‌وه‌ى باوكت بووم
هێنده‌ ساڵه‌ من چاوه‌ڕێم

هێشتا به‌رى ئه‌و ئامێزه‌م نه‌چنیوه‌.

من شیعی‌ بووم له‌ كه‌ربه‌لا
نزام ئه‌كرد بۆئه‌وه‌ى ئیتر هیچ كه‌سێك

خوێنى ئه‌ویتر نه‌ڕێژێ.
سوننەیه‌ك خۆى ته‌قانده‌وه‌
جه‌سته‌ى هه‌مووانى راماڵى.

من سوننى بووم
شیعەیه‌ك شه‌وێك بردمى

چاوه‌كانمى هه‌ڵكۆڵى
ده‌ستكانمى بڕیه‌وه‌

به‌ زیندوویى پێستى سه‌ر روومى داماڵى.

من هیندۆز بووم
به‌یانیان گوڵم ئه‌چنى و

له‌سه‌ر رێگاكان ئه‌مفرۆشت
موسوڵمانێك

له‌ سه‌رده‌مى جه‌نگى نێوان خوداكاندا
هات و سه‌رمى بڕیه‌وه‌.

موسوڵمان بووم
سه‌دان خه‌ونى جوانم هه‌بوو

ده‌مویست هه‌مووان له‌ سه‌ر یه‌ك سفره‌ دانیشین
هیندۆزێك هات

له‌ پێناوى كریشنادا
به‌ گولله‌یه‌ك منى كوشت و

خه‌ونه‌كانمى سڕیه‌وه‌.

قه‌شه‌یه‌كى مه‌سیحى بووم له‌ نه‌یجیریا
ئه‌وده‌مه‌ى كه‌ به‌ زیندوویى

توندڕه‌وه‌كان ئاگریان له‌ جه‌سته‌م به‌ردا
ئه‌موت ئه‌گه‌ر ده‌ستێك لاى چه‌پى ئازارداى

لاى راستت با ئاماده‌ بێ.

ژنێك بووم له‌ ئه‌فغانستان
له‌ سه‌ر ئه‌وین كوژراوم

ئاخر توخوا كه‌ى ره‌وایه‌،
كوشتن، لووت بڕین، به‌ردباران

سزاى ماچێكى ساده‌ بێ؟!

هندى سوور بووم
له‌ ئه‌مریكا خوێنم رژا.

جوله‌كه‌ بووم
له‌ ئه‌ڵمانیا

به‌ چه‌كى ده‌ستى نازییه‌ك
سه‌رم پژا.

ره‌ش بووم، 
سپى خوێنى رشتم.

سپى بووم چوومه‌ جه‌نگه‌وه‌
جه‌نگى رق و داگیر كردن

جه‌نگى به‌شى هه‌مووان بردن
جه‌نگ تێپه‌ڕى و

مێژووى پڕ له‌ شه‌رمه‌زارى بۆ جێهێشتم. 

                                                      بەھاری2014/بانگەلۆر-ھندستان

جيهانى ئادەم و
               سێوەكەى حەوا

جه‌نگ 
به‌ خۆی و پاسه‌وانه‌كانییه‌وه‌

خۆی ده‌كات به‌ نیشتیماندا و تۆ ئاوڕێك ناده‌یته‌وه‌.

جه‌نگ
به‌ خۆی و ئاره‌زووه‌كانییه‌وه‌

ده‌ڕژێته‌ ناو شاره‌وه‌ و تۆ قسه‌یه‌ك ناكه‌یت.

جه‌نگ
دێت و له‌ ده‌رگای ماڵه‌كه‌م ده‌دات و

تۆ هه‌واڵێكم ناپرسی.

جه‌نگ
به‌ كلێته‌یه‌كی سووره‌وه‌

به‌ جووتێك پۆستاڵی شه‌قار شه‌قار 
به‌ غه‌دری زه‌مانه‌ و
به‌ تفه‌نگێكی كۆن و

به‌ خۆم و پریاسكه‌یه‌ك خه‌م و 
پڕی مه‌تاره‌یه‌ك ترسه‌وه‌،

دەمبات

ترس
له‌ مردن

ترس له‌وه‌ی 
ئیتر تۆ نه‌بینمه‌وه‌

ترس لەوەی
بمرم و دواهه‌مین نامه‌م نه‌گاته‌ ده‌ستت

ترس لەوەی
ئه‌م جه‌نگه‌ هه‌ر كۆتایی نه‌یه‌ت.

تۆش 
ئاخ له‌ ده‌ست تۆ

له‌ به‌رده‌م ئاوێنه‌یه‌كدا داده‌نیشیت و
خه‌ریكی چاوه‌كانت ده‌ڕه‌ژی.

***
جه‌نگ ده‌ست پێده‌كات و

من ئاگری ئاینده‌یه‌كی ناشرین
به‌ چاوه‌كانم ده‌بینم.

دێڕی ئه‌جه‌لێكی سه‌رتاسه‌ری
به‌ دڵ ده‌خوێنمه‌وه‌.

له‌ سوچی كه‌لاوه‌یدا داده‌نیشم و 
له‌ به‌ینی برینی دیوارێكه‌وه‌ 

كه‌ سه‌ربازه‌كان بۆ پێكانی دڵی یه‌كتری دروستیان كردووه‌
له‌وێوه‌ ته‌ماشا ده‌كه‌م و 

یه‌ك یه‌ك ته‌رمی بێ شوماری مرۆڤه‌كان ده‌ژمێرم.



ئومێد عەلى

96

له‌و كاته‌دا تۆ
ئاخ له‌ ده‌ست تۆ

لێوه‌كانت لێك ده‌ده‌یت و 
سه‌ری ره‌زامه‌ندی بۆ سووراوه‌كه‌ت ده‌له‌قێنی.

***
ده‌نگی تفه‌نگه‌كان بۆ چه‌ند ساتێك خامۆش ده‌بن

من له‌ برینی دیواره‌كه‌ دوور ده‌كه‌ومه‌وه‌
یه‌ك یه‌ك هاوڕێكانم به‌ مردوویی ده‌بینم و

ده‌مه‌وێت بگه‌ڕێمه‌وه‌
له‌ دواوه‌ ده‌مپێكن

بزوسكه‌یه‌ك له‌ ده‌فه‌ی شانمه‌وه‌ دێت و
ته‌ماشای سنگی خۆم ده‌كه‌م

خوێنی دڵم فیشقه‌ ده‌كا و هێواش هێواش له‌ خۆده‌چم.
له‌و كاته‌دا تۆ

ئاخ له‌ ده‌ست تۆ
له‌ مه‌ڵه‌كه‌ت دێیته‌ ده‌ر و 
ده‌چیت بۆلای فاڵچییه‌ك و

له‌ به‌رده‌میا له‌ سه‌ر ئه‌ژنۆ داده‌نیشیت
ده‌سته‌كانت ده‌كه‌یته‌وه‌
به‌ هێمنی لێی ده‌پرسی

بیخوێنه‌وه‌
ئه‌م ژیانه‌ هیچی خۆشی تێدا ماوه‌؟

»نه‌خێر كچم«
ئه‌و وا ده‌ڵێ،

ته‌ماشاكه‌
له‌سه‌نگه‌ره‌كانی جه‌نگه‌وه‌

جه‌نگاوه‌رێك نامه‌یه‌كی بۆ خاتوونێكی بێ وه‌فا جێ هێشتووه‌ و
نوسیوێتی:

)تۆ هی من نیت
دوای عه‌شقی تۆ

خودای ئه‌كرد
جه‌نگێكی تری جیهانی هه‌ڵده‌گیرسا

خودای ئه‌كرد
مه‌مه‌شیریان پڕ ئه‌كرد له‌ خوێن بۆ منداڵه‌كان

خودای ئه‌كرد دوای عه‌شقی تۆ
نامه‌ی پڕ له‌ ئه‌وینی دڵدارییان به‌ خوێن ئه‌شوشته‌وه‌

خودای ئه‌كرد
هه‌رچی گۆرانی هه‌یه‌

ده‌میان پڕ ئه‌كرد له‌ فیشه‌ك.

تۆ هی من نیت
خودای ئه‌كرد 

دوای عه‌شقی تۆ 
زمانی بولبولیان ئه‌بڕی

وه‌جاغی تاوسیان كوێر ئه‌كرده‌وه‌
په‌پوله‌یان ئه‌گێڕایه‌وه‌ 

بۆ سه‌ر ئه‌سڵ و نه‌سه‌بی خۆی

خودای ئه‌كرد دوای ئه‌م عه‌شقه‌
له‌ جێی باران رق ئه‌باری

له‌ بری با مه‌رگ هه‌ڵی ئه‌كرد
له‌ جیاتی ده‌ریا 

خوێنی به‌ ناهه‌ق رژاوی مرۆڤه‌كان 
شه‌پۆلی ئه‌دا

تۆ هی من نییت(.
***

من ئه‌مرم و
له‌م جه‌نگه‌دا

قابیل به‌ سه‌ر هابیلدا سه‌رئه‌كه‌وێ.
ئهه‌ریمه‌ن له‌ ئاهورا ئه‌باته‌وه‌ و
له‌ سه‌ر ته‌خته‌كه‌ی داده‌نیشێت.

دوای ئه‌وه‌
تۆ به‌زۆر ئه‌ده‌ن به‌ شوو

ئه‌و به‌ زۆر له‌ گه‌ڵتا ئه‌خه‌وێ
جه‌نگێكی دیكه‌ سه‌رهه‌ڵده‌دات و

ئه‌ویش له‌و جه‌نگه‌دا ده‌كوژرێ و
تۆ هێشتا

ئاخ له‌ ده‌ست تۆ
لێوه‌كانت سوور ئه‌كه‌یت و

چاوه‌كانت ئه‌ڕه‌ژیت و
به‌ ناو دار و په‌ردووی خانووه‌ وێرانه‌كانی دوای جه‌نگدا

به‌ ناو كۆڵانه‌ خوێناوییه‌كاندا
بێباكانه‌ ده‌ڕۆیت

بێخه‌م له‌وه‌ی
پێ بنێیت به‌ دڵی ئه‌و سه‌ربازانه‌دا

كه‌ رۆژانێك پێش مردنیان 
له‌ دڵی هه‌ر یه‌كێكیاندا ژنێك هه‌بووه‌.
به‌ ناو ئه‌و هه‌موو ته‌رمه‌ پووكاوه‌یه‌دا

خۆت ده‌گه‌یه‌نیته‌ ماڵی فاڵچییه‌كه‌و
هیچ كه‌سێك ده‌رگات لێ ناكاته‌وه‌

هیچ كه‌سێك.
هیچ كه‌سێك له‌و ماڵه‌دا نییه‌

له‌وانه‌یه‌.
هیچ كه‌سێك له‌ شاریشدا نه‌بێت و

كێ ده‌ڵێت
ئه‌م سه‌ر زه‌مینه‌.

ئه‌رێ ئه‌م سه‌رزه‌مینه‌ كه‌سی تێدا ماوه‌؟!

شار به‌جێ دێڵیت و
له‌ دووره‌وه‌

گۆڕستانێك به‌ دی ده‌كه‌یت.
له‌ناو ئه‌و گۆڕستانه‌دا

گومبه‌زێكی كڵاو شینی
چاو خه‌واڵووی دوكه‌ڵاوی

بانگت ده‌كات
)وه‌ره‌و به‌ردێك بنوسێنه‌ به‌ سنگمه‌وه‌

تا پێت بڵێم جه‌نگێكی دی كه‌ی رووده‌دات(.
هێشتا دووری

تۆپێك دێت و مه‌زارگه‌كه‌ ده‌ڕوخێنێت
ئا له‌وێدا

ماندوو ماندوو
شه‌كه‌ت شه‌كه‌ت

له‌خۆ ده‌چیت.
*

له‌ خه‌ونێكدا منت بیر ده‌كه‌وێته‌وه‌
له‌ باخێكدا یه‌ك ده‌بینین

له‌و باخه‌دا
دارمێو 

ده‌ستده‌خاته‌ بینه‌قاقای یه‌ك به‌ یه‌كی بێچووه‌ ترێكانییه‌وه‌ 
بۆئه‌وه‌ی چیتر له‌ جه‌نگدا نه‌تلێنه‌وه‌

هه‌موویان ئه‌خنكێنێت و ئه‌یانكات به‌ ورده‌ مێوژ
ئه‌ڵێ ئاوا

باشتر به‌رگه‌ی ژیان ئه‌گرن*
*بیرۆكەی ئەم دێڕە لە رۆمانی )دەلال-Beloved( ی تۆنی مۆریسۆنەوە 

وەرگیراوە.

پرته‌قاڵه‌كان له‌ ترسی سه‌ربازه‌كان
هه‌موو له‌شیان به‌گه‌ڵا داده‌پۆشن و

هه‌ناره‌كان یه‌ك یه‌ك به‌رۆكی خۆیان داده‌ڕن و 
له‌ داخی ئه‌م جه‌نگه‌ ناكۆتایه‌

ده‌نك ده‌نك خۆیان فڕێ ده‌ده‌نه‌ ناو ده‌ریای بێ بنی فه‌نا 
بوونه‌وه.‌

خه‌م روخساری ساف و لووسی سێوه‌كانی ده‌پۆشیوه‌ و
بروا ناكه‌یت به‌و گه‌نجییه‌ ئه‌و هه‌موو لۆچه‌ كه‌وتۆته‌ سه‌ر 

روخساریان.

تۆش سه‌رپۆشه‌ ره‌شه‌كه‌ت 
ئه‌كه‌یته‌ ملی دارسنه‌وبه‌رێكی ره‌نگ په‌ڕیوی بێ هیوای زه‌رد

له‌ نێوان مه‌رگ و ژیاندا
وا خه‌ریكه‌ به‌ ئاگا دێیت.

نانا نه‌كه‌یت
نه‌گه‌ڕێیته‌وه‌ بۆ ژیان

ئەوێ‌ كه‌سی لێ نه‌ماوه‌
هه‌ر له‌وێدا و له‌و خه‌ونه‌دا
له‌ ته‌نیشت ئه‌و باخچه‌یه‌وه‌

ته‌ماشاكه‌ و سه‌رنج بده‌
به‌ ملیۆنان ته‌رمی لێیه‌

من له‌وێم و یه‌كێكم له‌و كوژراوانه‌.

                                               بەھاری 2014/بانگەلۆر-ھندستان

                                       ژن

گرنگ نیه‌
ئازار چه‌ند بست له‌ جه‌سته‌مى داپۆشیوه‌.

چه‌ند پێك خه‌مم
له‌ مه‌یخانه‌ى تاڵى ژیاندا نۆشیوه‌.

گوێ ناده‌مێ
ئه‌گه‌ر هه‌موو مه‌ینه‌تییه‌كانى سه‌ر زه‌وى

به‌شى من بێ.
ئه‌گه‌ر هه‌موو برینه‌كان

جێگه‌یان سه‌ر له‌شى من بێ.
با ته‌نیا بم

با ژووره‌كه‌م وه‌ك هه‌میشه‌ سارد و سڕ بێ.
با چوار ده‌ورم

هه‌ر وه‌ك ئاشى ئاو لێ بڕاو كپ و كڕ بێ.

مادام له‌ ناو
كۆشكى سوورى دڵى ژندا

خاوه‌ن جێگا و تاج و ته‌ختم.
پڕ به‌ گه‌رووم هاوار ئه‌كه‌م

هه‌زار سوپاس بۆ تۆ ئه‌ى ژن
من خۆشبه‌ختم
من خۆشبه‌ختم.

                                                   بەھاری 2014/بانگەلۆر-ھندستان

                                         سنوورەكان

كچێكى رووسیم خۆشئه‌وێ
نه‌ ئه‌و 

له‌ من تێ ئه‌گات و
نه‌ من 

زوانى ئه‌و فێر ئه‌بم.

به‌ڵام كاتێ ماچى ئه‌كه‌م
لێوى ئه‌ڵێ

پێویست ناكات بۆ یه‌ك بدوێن
نه‌ تۆ 

له‌ ماچ شیرین ترت ده‌ست ئه‌كه‌وێ و
نه‌ من 

له‌ لێوت تێر ئه‌بم.    

                                                     بەھاری 2014/بانگەلۆر-ھندستان

كتێبی پیرۆز

دایكم 
له‌ نائومێدیدا

هه‌موو به‌یانییه‌ك سه‌یرى
كتێبێكى پیرۆز ئه‌كات

ئه‌ڵێ 
به‌شكو پەیامێكى هێنابێ له‌ لاى خوداوه‌.

ئه‌ڵێم دایكه‌
چى بوو؟ نه‌گه‌شت؟

ئه‌ڵێ نازانم كوڕى خۆم
سه‌ر له‌م نامانه‌ ده‌رناكه‌م

چونكه‌ كتێبه‌كه‌ى خودا
به‌ كوردى نه‌نوسراوه‌.

  

                                                 
                                                    بەھاری 2014/بانگەلۆر-ھندستان

خۆشه‌ویستى 
           له‌سه‌رده‌مى كۆلێرادا*

تۆ نایه‌یت بۆ ماڵى ئێمه‌
ئه‌چیت بۆ جه‌نگ.

نامه‌كانى من ناخوێنیته‌وه‌،
تۆ لە جەنگیشدا

نامه‌ى گیرفانى سه‌ربازه‌ كوژراوه‌كان كۆئه‌كه‌یته‌وه‌
گوڵ ئه‌نێیت به‌ دڵى دوژمنه‌وه‌

ماچیان پیا ئه‌ته‌قێنیته‌وه‌
خواخوایانه‌ داگیریانكه‌یت

دیله‌كانیان 
به‌ پرچ 

به‌ مه‌مك
بتاسێنى.

                                                       بەھاری 2014/بانگەلۆر-ھندستان

*خۆشەویستی لە سەردەمی كۆلێرادا، یەكێكە لە رۆمانەكانی 
گابرێڵ گارسیا ماركیز.

سەردەمێكى مۆمياكراو

گه‌ر ئالان پۆى*، ژنه‌كه‌ى و
من، دایكم و

تۆ، من ت
له‌ ده‌ست نه‌دایه‌

هیچمان نه‌ده‌بووین به‌و كه‌سه‌ى
كه‌ ئێستا هه‌ین.

ئه‌و، ئازار و
من، مردن و

تۆ، به‌خته‌وه‌رییت ئه‌زموون كرد.

ئه‌و، خه‌یاڵى ره‌ش داگه‌ڕا و
من، )بوون( م له‌ خۆم داڕنى و

تۆ، لێره‌دا دائه‌گیرسێیت
له‌وێدا ئه‌دره‌وشێیته‌وه‌.

دوێنێم
له‌ لاى تۆ بیر چووه‌

بۆم بخه‌ره‌ ناو زه‌رفێكى
بێ به‌روارى تیژپه‌ڕه‌وه‌

با كه‌ گه‌یشت،
ناردنه‌كه‌ت نه‌بێته‌ ده‌مى رابردوو

ئه‌توانیت ئه‌وه‌م بۆ بكه‌یت؟

*ئالان پۆی: ئیدگار ئالان پۆی شاعیری ئەمریكی )1849-1809(.

پارم 
له‌ژێر دره‌ختێكدا لێ وون بووه‌

ئه‌توانیت بانگم كه‌یته‌وه‌
بۆ جێژوانى ژێر هه‌مان دار

بۆ زه‌مه‌نێك
كه‌ ژماره‌ى گه‌ڵاكانى هه‌روه‌ك خۆى بێ و

هیچ لقێكى نه‌شكابێ و
باڵاى نه‌ زیاد بووبێ نه‌ كه‌م
ئه‌توانیت ئه‌وه‌م بۆ بكه‌یت؟

دوێنێم له‌ لاى تۆ بیر چووه‌
پارم له‌ لاى تۆ لێ ون بوو.

من دڵنیام
له‌م جۆره‌یه‌ دابڕانمان،

وه‌ك ده‌رچوونى تیر له‌ كه‌وان.
وه‌ك جیابوونه‌وه‌ى ئاو له‌ هه‌ور

)بوون( به‌ باران.

                                                       ھاوینی2014/بانگەلۆر-ھندستان

زه‌ریاى ئه‌وین و 
            جۆگه‌له‌ى زمان

تۆ زۆر داوا ئه‌كه‌یت 
ئه‌ى دۆست

ئه‌ته‌وێ ئه‌و دارستانه‌ى
له‌ناو كاسه‌ى سه‌رمدایه‌

بیخه‌مه‌ ناو تابلۆى ته‌ماشایه‌كمه‌وه‌ و
به‌یه‌ك سه‌رنج

بیخوێنیته‌وه‌ و تێیبگه‌یت.

تۆ زۆر داوا ئه‌كه‌یت 
ئازیز

ئه‌ته‌وێ ئه‌و زه‌ریاى عه‌شقه‌ى 
له‌ دڵمایه‌

به‌ جۆگه‌له‌ى زمانمدا بۆت بنێرم،

جیهانى تۆ له‌ ناو مندا
هێنده‌ قوڵ و فراوانه‌

سه‌خته‌ بتوانیت پێ ى بگه‌یت.     

                                                         پایزی 2014/ھەولێر-كوردستان

ئاوا سادە
     ھێندە بێگەرد

          خۆشم ویستی
           

ئه‌و ده‌مه‌ی كه‌ عاشقت بووم
به‌ربوومه‌وه‌

وه‌ك به‌ربوونه‌وه‌ی دڵۆپه‌ بارانێكی ناشاره‌زا
بۆ ناو ده‌ریا.

تووامه‌وه‌
وه‌ك تووانه‌وه‌ی تۆپه‌ڵه‌ به‌فرێكی  ساده‌ی

به‌رهه‌تاوی سه‌ر ترۆپك و لوتكه‌ی چیا.

وه‌ك گه‌ڵایه‌ك
خه‌زان جاڕی مه‌رگی دابێ،

وه‌ك نه‌مامێكی كه‌م ئه‌زموون
هه‌میشه‌ حه‌ریفی با بێ،

ئاوا ساده‌
        هێنده‌ بێگه‌رد

                     خۆشم ویستی.                                            

                                                      پایزی 2015/ھەولێر-كوردستان

منم 
    قاروون
           

كلیلی خه‌زێنه‌ی دڵی
یارم لایه‌،

خاوه‌نی فه‌رشی حه‌وت ڕه‌نگی 
بسك و زوڵف و

كۆشكی باڵا و
ده‌روازه‌ی ده‌م و لێوان و

قه‌ڵای مه‌مك و
پێده‌شتی گه‌ردن و ڕانم

منم قاروون.

                                                          زستانی 2016/ھەولێر-كوردستان              

توێ توێ 
     دەمرم و 

        زيندوو دەبمەوە

من ئه‌وه‌نده‌ی له‌ بیرم بێت
پێشتریش چه‌ند جارێك مردووم.

له‌ سه‌رده‌می جه‌نگی جیهانی یه‌كه‌مدا
گه‌نجێكی هه‌ژده‌ ساڵان بووم

حه‌زم ده‌كرد 
كچێكی ئه‌سمه‌ری چاوڕه‌ش هاوسه‌رم بێ

چه‌ند سه‌رێك مه‌ڕ و بزن و 
ماڵێكی بچكۆله‌م هه‌بێ.

باوكم وتی:
ده‌بێت له‌ پێناوی خودا و خه‌لافه‌تدا

بچیت بۆ جه‌نگ
به‌ڵێن بێ كه‌ گه‌ڕایته‌وه‌

ئه‌چمه‌ داوای كه‌ژاڵ و بۆت ئه‌خوازم،

من به‌ خۆشی چاوی گه‌شی كه‌ژاڵه‌وه‌
باش له‌ بیرمه‌
به‌ كراسێكی 

ته‌سك بۆ جه‌سته‌ی خرپن و 
شه‌رواڵێكی 

ته‌نگ بۆ هه‌ردوو رانه‌كانم
به‌ شمشێرێكی ژه‌نگاوی و 

پریاسكه‌یه‌كی بچوك و 
مه‌تاره‌یه‌ك ئاوی زوڵاڵی لادێوه‌

كه‌وتمه‌ رێ،
نه‌گه‌یشتمه‌ شوێنی مه‌به‌ست

كه‌سێك پرسی:
)هاردان گه‌له‌رسه‌ن؟ هاره‌ گیده‌رسه‌ن؟(

به‌ر له‌وه‌ی ده‌رفه‌تم بدات 
بڵێم من توركی نازانم 

ئه‌و كوشتمی.

من ئه‌وه‌نده‌ی له‌ بیرم بێت
پێشتریش چه‌ند جارێك مردووم

له‌ سه‌رده‌می شه‌ڕی نێوان براكاندا
پێشمه‌رگه‌ بووم

كورد بوون و عه‌شقی نیشتیمان 
كردبوومیه‌ هاوڕێی تفه‌نگ.

رۆژێك به‌ سنگ و به‌رۆكی
چیایه‌كی گه‌ردن به‌رزی نیشتیماندا

سه‌رده‌كه‌وتم،
به‌ دۆڵێكی په‌رچه‌م سه‌وزی

روومه‌ت چاڵدا تێده‌په‌ڕیم،
ده‌ستنووسی لۆچی سه‌د ساڵه‌ی

ده‌موچاوم ده‌خوێنده‌وه‌،
له‌ نیگای پڕ له‌ ئومێدی

چاوی كاڵی سه‌ربه‌ستیدا
نوقم بووبووم.

له‌و كاته‌دا، كه‌وتمه‌ ناو كه‌مینه‌وه‌
وتم كاكه‌ بۆ ده‌مكوژن؟

ئێمه‌ هه‌موومان كوردین و 
با ئه‌م شه‌ڕه‌ كۆتایی بێت.

ئه‌و ده‌مه‌ی گولله‌ی یه‌كه‌میان
نا به‌ لای چه‌پی دڵمه‌وه‌

گوێم لێ بوو یه‌كێكیان ئه‌یوت:
)ئون پێده‌ر سوخته‌ چی میگه؟‌(.

هه‌ر له‌م سه‌ده‌یه‌ی پێشوودا
له‌ 83 كوژرام و

 له‌ 84 دیسان له‌ دایك بوومه‌وه‌.

له‌و كاته‌وه‌
له‌نێوان ژیان و مه‌رگدام

پێم وانیه‌ 
كه‌سێكی زۆر ناشرین بم!

دوو چاوی ساغ
باڵایه‌كی مامناوه‌نجی

ده‌م و زمانێكی خۆشم
 به‌لاوه‌یه‌

به‌ڵام نازانم بۆ هیچ كه‌س رازی نییه‌
بۆ ماوه‌یه‌ك 

دڵی خۆیم لا جێبێڵێ؟!

وا هه‌ست ده‌كه‌م 
كه‌ مردووم و 

هه‌ر بۆ ئه‌وه‌ گه‌ڕامه‌وه‌ بۆ ناو ژیان
تۆ بمبینی و 

تۆ ببینم.

یه‌كه‌مین جار كه‌ تۆم بینی
ئه‌و چیرۆكانه‌م له‌ یاد كرد 

كه‌ تێیاندا كوژراوم
بریارم دا به‌ یه‌كجاری

بگه‌ڕێمه‌وه‌ بۆ ژیان.
خۆ ناكرێت 
تۆ هه‌بیت و

به‌ دڵ منت خۆشبوێت و 
من مردبم
نا ناكرێ!

به‌ڵام ئێستا
زۆر خراپ تۆم لێ وون بووه‌

ده‌ڵێن ئێواران دێیته‌ ده‌ر
به‌ ژیاندا تێده‌په‌ڕی،

كه‌چی من هه‌ر وامزانیوه‌
تۆ هه‌تاوی و 

كه‌ به‌یانیان دنیا رووناك ده‌بێته‌وه‌
من ئه‌و كاته‌ سۆراغته‌كه‌م.

ده‌ڵێن شه‌وان ده‌رده‌كه‌وی
كه‌چی من هه‌ر وامزانیوه‌

تۆ ئاسمانی و 
به‌ عه‌بایه‌كی شینه‌وه‌

خۆت پیشانی گه‌ردوون ده‌ده‌ی
من هه‌ر به‌ رۆژ لێت ده‌ڕوانم.

من هێشتا چاوه‌ڕێی تۆم و
ئه‌و مه‌خلوقه‌ بێ ئاگایه‌
ئه‌و پۆسته‌چییه‌ نه‌فامه‌

زه‌مه‌ن ده‌ڵێم
نامه‌یه‌كی بۆ هێناوم

لێی نوسراوه‌:
)ئه‌و نایه‌ت و 

تۆش نۆره‌ی مه‌رگت هاته‌وه‌(.
منیش هه‌رچه‌نده‌ پێی ده‌ڵێم

ئه‌م نامه‌یه‌ به‌ هه‌ڵه‌ بۆ من هاتووه‌،
كه‌چی ئه‌و بڕوام پێ ناكات

مه‌گه‌ر هه‌ر تۆ ده‌ركه‌ویت و
ئه‌م مردنه‌م

له‌ بیر زه‌مه‌ن ببه‌یته‌وه‌.

                                     زستانی 2016/ھەولێر-كوردستان

كارمامزەكانی 
           پێدەشتی خەیاڵم

كارمامزی یەكەم

ماڵی خه‌یاڵم ئاوابێ
ئێواران زه‌رده‌په‌ڕ ئه‌چنێ

شه‌وان تا خه‌و ئه‌یباته‌وه‌ تریفه‌ ئهه‌ۆنێته‌وه‌
له‌ خه‌ونێكدا

هه‌مووی ئه‌كات به‌ ته‌سریحه‌ و 
ئه‌یدا له‌ وهه‌می پرچی تۆ.

كارمامزی دووەم

ژیان هه‌رچه‌نده‌ جه‌نجاڵ بێت
من نازانم 

له‌ودیو ماڵه‌كه‌ی ئێوه‌وه‌ چی ئه‌گوزه‌رێ
من 

بیر له‌ تۆ ئه‌كه‌مه‌وه‌
ته‌نیا له‌ تۆ

تۆ
ئه‌ی دنیای جه‌نجاڵی من.

كارمامزی سێیەم

خه‌می منت نه‌بێ
ژووری ته‌نیاییم درزێكی تێ بووه‌

له‌وێوه‌ سه‌یری ژیان ئه‌كه‌م
تۆ له‌وێوه‌ تێناپه‌ڕی بێ وه‌فا.

كارمامزی چوارەم

به‌سه‌ر ته‌نیاییه‌كى لووسدا 
غلۆر ده‌بمه‌وه‌ و 

ده‌كه‌ومه‌ باوه‌شى تۆوه‌، 
خه‌ونێكى چه‌نده‌ شیرینه‌ 

ئه‌م عیشقه‌.

كارمامزی پێنجەم

دڵى من ته‌نگ نییه‌، 
خه‌مى تۆ هێنده‌ گه‌وره‌یه‌ 

له‌ هیچ كوێ 
جێى نابێته‌وه.‌

كارمامزی شەشەم

با زه‌مه‌ن تێپه‌ڕێ و 
با پیربم 

تۆ له‌ لام بیت 
لێو ئه‌نێم 

به‌ ره‌نگى شه‌رابیى 
كاسه‌ى خۆرئاوا بوونه‌وه‌ و 

به‌ دواساته‌كانى 
ماڵئاوایى ساڵێك له‌ ته‌مه‌ن 

مه‌ست ئه‌بم.

كارمامزی حەوتەم

دڵم بۆچییه‌؟
 كه‌ تۆ له‌ودیو په‌نجه‌ره‌كه‌وه‌ نه‌بیت. 

چاو به‌ كه‌ڵكى چى دێت؟
 كه‌ باران ببارێت و 

تۆ به‌ هه‌ڵمى هه‌ناسه‌ت رووپۆشى بیناییم نه‌كه‌یت.
دڵم كونێكى تێبووه‌ 

ئه‌گه‌ر تۆ بێیت 
ئه‌یكه‌م به‌ په‌نجه‌ره‌،

هه‌ردووكمان 
له‌وێوه‌ سه‌یرى ژیان ئه‌كه‌ین. 

كارمامزی ھەشتەم

دڵم چووە لە كراسەكەت
ئەو پاشای سەرزەمینێكە

ئاوێنە و
ئاو و

با نەبێ
كەس نایبینێ.

                               
كارمامزی نۆیەم

چى ده‌بوو ستیان نه‌بووایه‌؟!
با من به‌ دوو چاوى سه‌ر و 

له‌ودیو كراسێكى ته‌نكى گوڵگوڵه‌وه،‌ 
مه‌مكم وه‌ك خۆى 

به‌ خرپنى و 
به‌ گۆپكه‌ و 

لار و له‌نجه‌وه‌ 
ببینیایه‌.

                                                       بەھاری 2016/ھەولێر-كوردستان

)تۆش ده‌توانیت لێره‌دا بۆ یادگارى شتێك بنووسیت(

